
Мазаем и 23-р Хэкум и хъумакIуэм и махуэщ

Къэбэрдей-Балъкъэрым щыпсэухэу пщIэ зыхуэсщIхэ!
Си гум къыбгъэдэкIыу сынывохъуэхъу Хэкум и 

 хъумакIуэм и махуэмкIэ!
Нобэрей махуэшхуэм дэ Iэтауэ догъэлъапIэ зи гъа-

щIэр дзэм къулыкъу щыщIэным тезыухуахэр, Хэкум 
гурэ псэкIэ хуэпэжхэр, къэралым щыпсэухэм я шына-
гъуэншагъэмрэ зэIузэпэщ псэукIэмрэ къызэзы-
гъэпэщхэр. Дэ дрогушхуэ урысей армэмрэ флотымрэ 
лIыхъужьыгъэкIэ псыхьа я тхыдэм, дыщалъхуа щIына-
лъэм и хуитыныгъэмрэ ар зыми и унафэ щIэмытынымрэ 
щIэбэна ди зауэлIхэм лIэщIыгъуэкIэрэ къагъэлъэгъуа 
лIыхъужьыгъэмрэ къэмылэнджагъэмрэ.

ПщIэшхуэ, фIыщIэ мыухыж яхудощI Хэку зауэшхуэм 
хэтахэм. Хэкур нобэ зыхъумэхэми абыхэм къакIэ-
лъыкIуэну щIэблэми ди нэхъыжьхэм къулыкъу щащIэм 
къагъэлъэгъуа хахуагъэр, я псэ зэремыблэжар сыт щы-
гъуи щытынущ хэкупсэм и хьэл-щэн нэсым, тхьэрыIуэм, 
дзэ къулыкъум хуэпэжыным я щапхъэу.

ЛIыхъужьыгъэкIэ гъэнщIа ди тхыдэм пщIэ зэ-
рыхуэтщIыр, къэралыгъуэм и лъэщагъыр зэрыдгъэ-
быдэр, Урысейм лъэпкъ куэду зэхэт и цIыхубэм я зэ-
къуэтыныгъэр, ахэр зэкъуэту къэкIуэнум зэрыхуэлажьэр 
ди Хэку инымрэ дыщалъхуа Къэбэрдей-Балъкъэрымрэ 
я зэIузэпэщыгъэм, зыужьыныгъэм и лъабжьэу адэкIи 
зэрыщытынум шэч къытесхьэркъым.

Псоми ехъулIэныгъэ, узыншагъэ быдэ фиIэну, ма-
мыру, зэIузэпэщу фыпсэуну сынывохъуэхъу.

КъБР-м и Iэтащхьэ КIуэкIуэ Казбек Мос-
ква къалэм щыIэу хэтащ Урысей Федера-
цэм и Правительствэм щIыналъэ зыужьы-
ныгъэмкIэ и комиссэм и президиумым и 
зэIущIэу Хуснуллин Марат видеоконфе-
ренц зэпыщIэныгъэ мардэм тету мазаем и 
18-м иригъэкIуэкIам.

 
ЗЭIУЩIЭМ щыхэплъащ инвестицэ проек-

тыщIэхэр щIыналъэхэм зэрыщагъэзащIэ 
щIыкIэм, инфраструктурэ и лъэныкъуэкIэ 
абыхэм ягъуэт дэIэпыкъуныгъэм. Абы хыхьэу 
тепсэлъыхьащ щIыпIэхэр унэхэр ухуэным хуэ-
гъэхьэзырыным ехьэлIа Iуэхухэм, а мурадхэм 
хуэунэтIауэ къащта щIыхуэхэр зэрыщхьэщах 

Iэмалхэм. Зи гугъу ящIар УФ-м и Прави-
тельствэр 2020 гъэм жэпуэгъуэм арэзы зы- 
те хъуа лэжьэкIэщIэрщ. Абы щIыналъэхэм      
Iэмал къарет къатехуа бюджет щIыхуэхэр 
щхьэщахынымкIэ.

ЩIыхуэр зэрыщхьэщахым и фIыгъэкIэ хуит 
къэхъу ахъшэр щIыналъэхэм къыхуагъэсэбэп 
хъунущ инвестицэ проектыщIэхэр хэпщэным. 
Къэбэрдей-Балъкъэрым апхуэдэ щIыкIэкIэ 
къахудэхуэнущ сом мелуан 870-рэ, ахэри 
 щIыналъэм къыхуэнэжынущ. А мылъкур рес-
публикэм  инвестицэ проектхэр щыгъэзэ-
щIэным щытрагъэкIуэдэну я мурадщ.

КъБР-м и Iэтащхьэмрэ
Правительствэмрэ я пресс-IуэхущIапIэ.

КIуэкIуэ Казбек мазаем и 17-м 
щыIащ дуней къэхъукъащIэ къызэ-
рымыкIуэм къыхэкIыу хэщIыныгъэ 
зыгъуэта Iуащхьэмахуэ щIыналъэм. 
Жьышхуэм, уэс куэд зэуэ къызэре-
сам я зэран екIащ цIыхухэм я 
псэупIэхэм. Иджыпсту яужь итщ ны-
къусаныгъэхэр гъэзэкIуэжыным. Абы 
кIуэн ипэкIэ, Iэтащхьэм Прави-
тельствэм пщэрылъ щищIащ Iуа-
щхьэмахуэ щIыналъэм сыт и лъэны-
къуэкIи зыщIагъэкъуэну.

КIУЭКIУЭ Казбек яIущIащ Iуащхьэма-
хуэ муниципальнэ щIыналъэм и щIыпIэ 
администрацэм и Iэтащхьэ Залиханов 
Къанщобий, Урысейм и МЧС-м КъБР-м 
щиIэ Управленэ нэхъыщхьэм и унафэщI 
Надежин Михаил, щIыуэпс хъугъуэфIы-
гъуэхэмрэ экологиемкIэ министр Шава-
ев Ильяс, курортхэмрэ туризмэмкIэ ми-
нистр ЩоджэнцIыкIу Мурат, «Iуащхьэ-
махуэ» зыгъэпсэхупIэм и унафэщI 
Беккаев Хьисэ, къуажэхэм я админи-
страцэхэм я унафэщIхэм.

Iэтащхьэм щIыпIэр къыщызэхи-
кIухьым тепсэлъыхьащ къэхъукъащIэм 
къыдэкIуа хэщIыныгъэхэм, ныкъусаны-
гъэхэр гъэзэкIуэжыным хуэунэтIауэ 
зэфIагъэкIхэм. ЩIыналъэ муниципали-
тетым и Iэтащхьэм жиIащ зы махуэ нэхъ 
дэмыкIыу Тырныаузи, Эльбруси, Теге-
некли, Байдаеви псыри, газри, уэзды-
гъэри тэмэму зэрыратыжар, гъуэгухэр 
зэрагъэкъэбзэжар. «ЩIышылэм и 18-м 

къыщыщIэдзауэ щIыналъэр тетащ 
 къэ хъукъащIэ къызэрымыкIуэм хуэхьэ-
зырын щытыкIэм. Насып диIэти, псэ-
дзыгъэ къыхэмыкIыу борэныр тщхьэ-
щыкIащ, дуней къэхъукъащIэм къызди-
хьахэр зэдгъэпэщыжын хуейуэ аращи, 
абы яужь дитынщ», - жиIащ Залихано-
вым. ЩоджэнцIыкIу Мурат республи-
кэм и УнафэщIыр щыгъуазэ ищIащ 
 курортхэм я Iуэху зыIутым. Абы жиIащ 
дунейр къызэрызэIыхьам щхьэкIэ хьэ-
щIэхэр зэрымыкIуэжар, абыхэм я шына-
гъуэншагъэр къызэрызэгъэпэщар, хьэ-
щIэщхэм цIыхухэр щIэзу зэрыщIэсыр 
икIи республикэм къэкIуахэр дуней щы-
тыкIэр ефIэкIуэжыным зэрыпэ плъэр.

КIуэкIуэ Казбек гъуэгухэм я щыты-
кIэхэм еплъащ, къэхъукъащIэр зэран 
зыхуэхъуа ухуэныгъэхэр зригъэлъэ-
гъуащ. Нэхъ пасэу абы зыхуэфащэ Iэна-
тIэхэм пщэрылъ ящищIащ щIыналъэм 
игъуэта хэщIыныгъэр зыхуэдизыр къаб-
жыну икIи щIыпIэ администрацэм и 
унафэщIым ар Iэтащхьэм къыжриIащ. 
Республикэм и Iэтащхьэм къыхигъэ-
щащ дуней къэхъукъащIэ шынагъуэм 
зэтрикъутахэр гъэзэкIуэжыным текIуэ-
дэну мылъкур яхухихыну Правитель-
ствэм пщэрылъ зэрыщищIар. «Зы-
хуеину мылъкур фэттынущ, иджыпсту 
нэхъыщхьэр борэным и зэран зэкIахэр 
зэфIэгъэувэжынырщ», - къыхигъэщащ 
 Iэтащхьэм.

КъБР-м и Iэтащхьэмрэ Прави-
тельствэмрэ я пресс-IуэхущIапIэ.

республикэр илъэси 100 зэры-
рикъур гъэлъэпIэным зыхуэ-
гъэхьэзырыным хуэгъэпса 
зэIущIэм лъэпкъ проектхэр 
гъэзэщIэным гулъытэ хэха 
щIыщыхуащIым щхьэусыгъуэ 
зэриIэр.

Республикэм и Iэтащхьэм 
жиIащ щIыналъэм и къэра-
лыгъуэм адэкIи зиужьыныр 
къыгуэхыпIэ имыIэу абы и 
цIыхухэм я псэукIэр егъэ-
фIэкIуэным зэрыпыщIам шэч 
къызэрытримыхьэр: «Уры-
сейм и Президентым къы-
хилъхьа лъэпкъ проектхэр, 
псом япэрауэ, хуэунэтIащ 
цIыхухэм я псэукIэр егъэ-
фIэкIуэным икIи абыхэм 
 тегъэщIапIэ яхуэхъур бжыгъэ 
къызэрыгуэкIхэракъым, атIэ 
дэтхэнэри къалэн хэхам те-
щIыхьащ. Бжыгъэхэмрэ 
зыIэрагъэхьауэ жыхуаIэ ехъу-
лIэныгъэхэмрэ цIыхухэм зы-
хащIэнукъым, зыхащIэнур 
нэрылъагъуу ягъэзэщIа про-
ектхэрщ. Лъэпкъ проектхэм 
къыдат Iэмал псори нэсу 
къэдгъэсэбэпын хуейщ икIи 
ягъэува пIалъэм и пэ къихуэу 
ахэр дгъэзэщIапхъэщ. Рес-
публикэм щыпсэухэм я 
псэукIэр егъэфIэкIуэн хуейщ 
– нэрылъагъуу: цIыхур пщIан-
тIэ зэIузэпэщым къыдыхьэу, 
гъуэгуфIкIэ зекIуэу, поликли-
никэфIхэм кIуэфу. А псори 
 нэхъ псынщIэу зэфIэгъэкIын 
 хуейщ: Къэбэрдей-Балъкъэр 
Республикэр къызэрызэра-
гъэпэщрэ илъэси 100 щри-
къум ирихьэлIэу. Дэ зэманым 
дыдэбэкъуэн хуейщ. Нэ-
хъыщхьэ дыдэращи - мыхьэ-
нэшхуэ иIэщ дызэгъусэу 
дыпсэуным, дызэбгъурыты-
ным, зы республикэм дызэ-
дисыным».

«Иджыри зэ жысIэну сы-
хуейщ, ныбжьэгъухэ: нэхъ 
жыджэру фыкъыхыхьэ мы 
лэжьыгъэм, дэнэ деж сыт 
 хущыщIэми зэвгъащIэ. Дэт-
хэнэ зы муниципалитетми 
иIэн хуейщ гуфIэгъуэм зэ-
рызыхуигъэзырынум теухуа 
программэ. Псори тхузэфIэ-
кIынущ. Сыхуейщ ар хьэкъыу 
фпхыкIыу махуэ къэс абы 
яужь фитыну», - къыхи-
гъэщхьэхукIащ КIуэкIуэ Каз-
бек.

КъБР-м и Iэтащхьэмрэ
Правительствэмрэ я 

пресс-IуэхущIапIэ.

ЩIалэгъуалэр
яущийуэ

Хэкум и ХъумакIуэм 
и махуэм и пэ къихуэу 
дэ упщIэ зыбжанэкIэ 
зыхуэдгъэзащ Къэ бэр-
дей-Балъкъэ рым За-
уэм, лэжьыгъэм, Iэщэ-
кIэ ЗэщIэузэда къа-
рухэмрэ хабзэхъумэ Iэ-
натIэхэмрэ я вете  ран -
хэм я жылагъуэ зэ-
гухьэныгъэм и тхьэ-
мадэ Шы хъуэбахъуэ 
Мухьэмэд. 

- Мухьэмэд, Хэкум и 
ХъумакIуэм и махуэр 
къэралым хэIэтыкIауэ 
зэрыщыдгъэлъапIэм 
уэ дауэ уеплърэ?

- ИпэжыпIэкIи, мы ма-
хуэр ди къэралым гу-
лъытэ хэха зыщыхуащIхэм ящыщщ. Ар ину, Iэтауэ щIэд-
гъэлъапIэм и щхьэусыгъуэр инэхъыбэм къыдгурыIуэу 
къыщIэкIынущ. Сыту жыпIэмэ, дапхуэдэу мыхъуами, 
къэралым мамыр щытыкIэр щытепщэу, жылагъуэм 
хуэщхьэпэн IэщIагъэхэм зыщаужьу, еджэхэм я щIэны-
гъэм нэхъри щыхагъахъуэу къекIуэкIын щхьэкIэ, а псо-
ми къащхьэщыжыфын цIыхухэми, зэрыгурыIуэгъуэщи, 
дахуэныкъуэщ. Зи гугъу тщIыр Хэкум и хъумакIуэхэращ. 
Ахэр димыIэмэ, псэуныгъэм щыщу къедбжэкIахэр 
зэпIэзэрыт щытыкIэм итынкIэ дыгугъэныр щхьэ-
гъэпцIэжщ. Нэхъ тегъэчыныхьауэ жытIэмэ, къэралыр 
зыхъумэхэр димыIатэмэ, адрей IэщIагъэхэми, Iуэху-
щIафэу къетхьэжьэхэми заузэщIынутэкъым. 

- Фи лэжьыгъэм и ухуэкIэм укъытхутепсэлъыхьамэ 
ди гуапэт, Мухьэмэд. 

- Урысейпсо мыхьэнэ зиIэ зэгухьэныгъэм и Къэбэр-
дей-Балъкъэр IэнатIэм республикэм и район, къалэ 
псоми къудамэхэр щыдиIэщ. Абыхэм ящыщ дэтхэнэми, 
здэщыIэ щIыпIэм елъытауэ, я къалэнщ уставым итыр 
ди гъуазэу зэхэдгъэува планым тетыныр. Комиссэхэр 
диIэщи, хэтхэм я пщэрылъщ ветеранхэм ящыщу зи 
Iуэху дахэ-дахэу зэкIэлъымыкIуэхэм е зи узыншагъэм 
тегузэвыхьхэм яIущIэныр, хуей хъумэ, ядэIэпыкъуныр. 
Апхуэдэ Iуэху зехьэкIэм нэхъри дыхуэныкъуэ щIэхъуам 
и зы щхьэусыгъуэщ дзэм хэтахэм щеIэзэ сымаджэщ 
республикэм зэрыщыдимыIэр. Пэжщ, ди гуапэ зэры-
хъунщи, граждан поликлиникэхэми ди цIыхухэм къа-
щоIэзэ. Ауэ, итIани, ветеранхэм ящыщ гуэрым и узын-
шагъэр къэтIэсхъамэ, псынщIэу къыддэIэпыкъун, 
Iуэхум фIыуэ хэзыщIыкI дохутырхэми дахуейщ. 

(КIэухыр 2-нэ нап.)

Къэбэрдей-Балъкъэр Республикэм
и Iэтащхьэ КIуэкIуэ Казбек

Хэкум и хъумакIуэм и махуэм и 
щIыхькIэ цIыхухэм зэрехъуэхъур

Ди газетым и къыкIэлъыкIуэ номерыр 
къыщыдэкIынур мазаем и 25-рщ.

Махуэшхуэм  ирихьэлIэу

КъБР-м къыхудохуэ сом мелуан 870-рэ

Къэбэрдей-Балъкъэрым
и  Iэтащхьэр  щIыналъэхэм

я  унафэщIхэм  йопсалъэ

лэжьыгъэхэри зэфIагъэкIы-
нущ. Яубзыхуащ Къэрал ки-
ноконцерт гъэлъэгъуапIэр, 
Театр щхъуантIэр, «Спартак» 
стадионыр, Кулиев Къайсын 
и унэжь Эльтюбю къуажэм 
дэтыр, Прохладнэ, Тэрч, 
Нарткалэ, Май, Тырныауз 
 къалэхэм, Кэнжэ, Заречнэ, 
Жэмтхьэлэ къуажэхэм Щэн-
хабзэмкIэ я унэхэр зэра-
гъэпэщыжыну, Литературэ 
музейр къагъэщIэрэщIэжы-
ну.

Юбилейм ирихьэлIэу Нал-
шык къалэм щаухуэну я му-
радщ иджырей пятиборьем 
зыщыхуагъэсэну спорт ком-
плекс, Прохладнэ къалэмрэ 
Куба къуажэмрэ школы-
щIэхэр щащIынущ. Узынша-
гъэр хъумэн IэнатIэм и Iуэху-
щIапIэ 12 сыткIи зыхуей хуэзэу 
зэрагъэпэщыжыну, щы щIэуэ 
яухуэну, къагъэщIэрэщIэжы-
ну яубзыхуащ.

Къумахуэ Мухьэдин зэры-
жиIамкIэ, щэнхабзэ гуфIэ-
гъуэ дауэдапщэхэр республи-
кэм и Къэралыгъуэм и ма-
хуэм ирихьэлIэу ирагъэкIуэ-
кIыну я мурадщ, Москва 
къыщызэрагъэпэщынущ 
Къэ бэрдей-Балъкъэрым и 
Щэнхабзэм и Махуэхэр. Мы 
зэманым республикэм Щэн-
хабзэмкIэ и министерствэм 
махуэшхуэ дауэдапщэхэм 
 теухуа зэпсэлъэныгъэхэр 
ире гъэкIуэкI, зыхуэфащэ 
Iуэху щIапIэхэм зэгурыIуэны-
гъэхэр ярищIылIэным яужь 
итщ.

ЗэIущIэм зыщытепсэ лъы-
хьахэр къызэщIикъуэжу КIу э-
кIуэ Казбек къыхигъэщащ 

ЗЭIУЩIЭМ кърихьэлIащ 
КъБР-м и Правительствэм и 
УнафэщI Мусуков Алий, 
 КъБР-м и Администрацэм и 
Iэтащхьэм и УнафэщI Къуэ-
дзокъуэ Мухьэмэд, КъБР-м и 
Правительствэм и Унафэ-
щIым и къуэдзэхэу Къуныжь 
МуIэедрэ Говоров Сергейрэ, 
КъБР-м и Правительствэм и 
УнафэщIым и къуэдзэ Хъубий 
Марат, республикэм и минис-
терствэхэм, муниципальнэ 
зэгухьэныгъэхэм я унафэщI-
хэр. 

Республикэм и Iэтащхьэм 
зэIущIэм хэтхэм ягу къигъэ-
кIыжащ Къэбэрдей-Балъ-
къэр Республикэр къызэры-
зэ рагъэпэщрэ илъэси 100 
зэрырикъур гъэлъэпIэным те-
ухуа Iуэхур Урысейм и Прези-
дентым и указкIэ къызэра-
щтар икIи щIыналъэм дежкIэ 
мыхьэнэшхуэ зиIэ а махуэр 
зэрыхуэфэщэнкIэ Iэтауэ 
гъэлъэпIэн зэрыхуейр.

ЗэIущIэм щытепсэлъыхьащ 
къэрал, республикэ проект-
хэр гъэзэщIа зэрыхъум, со-
циальнэ мыхьэнэ зиIэ ухуэны-
гъэхэу Къэбэрдей-Балъкъэр 
Республикэр илъэси 100 щри-
къум ирихьэлIэу 2020 - 2022 
гъэхэм зэфIагъэкIын хуейуэ 
яубзыхуахэр зэрекIуэкIым.

Хъубий Марат и докладым 
къыхигъэщащ 2021, 2022 
гъэхэм щэнхабзэм и IуэхущIа-
пIитху зэраухуэнур, къимы-
дэкIэ, щы къагъэщIэрэщIэ-
жынущ, сыткIи зыхуей хуэзэу 
30 зэрагъэпэщыжынущ, 38-м 
якIэлъыIэбэнущ, IэнатIэм и 
материально-техникэ лъаб-
жьэр гъэбыдэным хуэгъэза 

Урысейм ШынагъуэншагъэмкIэ и 
Советым и Секретарь Патрушев Нико-
лай мазаем и 19-м Ставрополь къалэм 
щригъэкIуэкIащ Кавказ Ищхъэрэ 
 федеральнэ щIыналъэм лъэпкъ шы-
нагъуэншагъэр къыщызэгъэпэщы-
ным ехьэлIа зи чэзу Iуэхухэм щы-
тепсэлъыхьа зэIущIэ.

ЗЭХУЭСЫМ хэтащ УФ-м и Президен-
тым и полномочнэ лIыкIуэу КИФЩI-м 
щыIэ Чайкэ Юрий, Къэбэрдей-Балъ-
къэрым и Iэтащхьэ КIуэкIуэ Казбек, 
 округым хыхьэ щIыналъэхэм я уна-
фэщIхэр, урысей министерствэ, Iуэху-
щIапIэ зыхуэфащэхэм я лIыкIуэхэр.

Гулъытэ хэха хуащIащ лъэпкъ проект-
хэр щагъэзащIэкIэ хабзэр къызэпа-
мыудыным ехьэлIа лэжьыгъэм. Къэ-
зыпщытэ-кIэлъыплъакIуэ органхэм 
пщэ рылъ щащIащ Iулъхьэм пэщIэ-
тыным, апхуэдэу къэрал, муниципальнэ 
къулыкъущIэхэм я IэнатIэхэр къагъэ-
сэбэпу хабзэр къыщызэпауд къэмыгъэ-
хъуным ткIийуэ кIэлъыплъыну, лъэпкъ 
проектхэм трагъэкIуэдэн хуейуэ къы-
хуаутIыпщ ахъшэр зэхамыдыгъуэжын 
папщIэ а Iуэхум я нэIэ трагъэтыну.

Зэрыщыту къапщтэмэ, КИФЩI-м 
лъэпкъ проекту щагъэзэщIэну яубзыхуа 
327-м псори зэхэту сом мелард 500-м 
щIигъу хухахыну траухуащ. Абы 
къыхэкIыу полномочнэ лIыкIуэм и Аппа-
ратыр зэпымыууэ кIэлъоплъ а мурад-
хэм къыхуаутIыпща ахъшэр зыхухаха 
Iуэхум къызэрыхуагъэсэбэп щIыкIэм.

КIэлъыплъыныгъэм зэкIэ къызэри-
гъэлъэгъуащи, округым хыхьэ щIына-
лъэхэм лэжьыгъэр щызэблэу къыхэ-
мыкIыу лъэпкъ проектхэр щагъэзащIэ, 
щIыналъэхэр зыхуагъэувыжа къалэн-
хэм хъарзынэу йохъулIэ. 2020 гъэм къа-
пэщыта Iуэху 1013-м щыщу ягъэзэщIащ 

е планым щIрагъэгъуащ 839-мкIэ, ар я 
къалэну щытам и процент 82,8-рэ 
 мэхъу.

Къыхагъэщащ коронавирус узыфэм 
зимыубгъун папщIэ къыхалъхьа мардэ 
пыухыкIахэр лэжьыгъэхэр и пIалъэм 
 къриубыдэу егъэкIуэкIыным зэран зэ-
ры хуэхъуар, яубзыхуауэ щытахэм щIы-
намыгъэсыфам и щхьэусыгъуэри арауэ 
зэрыщытыр. Ягъэува мардэхэр щхьэ-
щахыжмэ, Урысей Федерацэм и Прези-
дентым къалэн къащищIахэм япкъ 
 иткIэ, щIыналъэхэм лъэпкъ проектхэм 
щIэгъэхуэбжьауэ щелэжьын хуей хъу-
нущ.

Псом япэрауэ зи гугъу ящIыр «Де-
мографие», «Егъэджэныгъэ», «Узын-
шагъэр хъумэн» лъэпкъ проектхэрщ. 
Хабзэхъумэ, къэпщытакIуэ-кIэлъы п-
лъакIуэ органхэм а унэтIыныгъэхэр 
 кIэ лъыплъыныгъэ ткIийм щIагъэувэн 
хуейщ, ныкъусаныгъэхэр щыIэмэ, къа-
гъэнэIуэн папщIэ.

Чайкэ Юрий зэрыжиIамкIэ, щIына-
лъэхэм я унафэщIхэм чэнджэщ иратащ 
лъэпкъ проектхэр щагъэзащIэкIэ лэ-
жьыгъэм кIэлъыплъыным, щIэпхъа-
джагъэхэр къыщIэгъэщыным хуэунэтIа-
уэ, хабзэр къызэпамыудын папщIэ 
зыхуэфащэ лэжьыгъэхэр ирагъэкIуэкIы-
ну икIи къыщIэхуауэ къахутэхэр жэуа-
пым ирашэлIэну.

Полномочнэ лIыкIуэм щхьэхуэу къы-
хигъэщащ щIыналъэ проектхэм зэ-
гъэзэхуэжыныгъэхэр хэлъхьэн хуейуэ 
къыкъуэкIмэ, абыхэм псынщIэу зэры-
хэплъэжыпхъэр икIи бюджетым щыуб-
зыхуа мылъкум нэхърэ нэхъыбэ те мы-
кIуадэу къэрал зэгурыIуэныгъэхэр зэры-
зэщIылIэжыпхъэр.

КъБР-м и Iэтащхьэмрэ Прави-
тельствэмрэ я пресс-IуэхущIапIэ.

КIуэкIуэ Казбек хэтащ Урысейм 
ШынагъуэншагъэмкIэ и Советым 

иригъэкIуэкIа зэIущIэм
КъБР-м и Iэтащхьэ КIуэкIуэ Казбек видеоконференц 

мардэм тету иригъэкIуэкIащ «муниципальнэ сыхьэт» зэIу-
щIэр. Къэбэрдей-Балъкъэр Республикэр илъэси 100 
зэрырикъур 2022 гъэм зэрагъэлъэпIэнум зыхуэгъэхьэ-
зырыным теухуауэ щыта зэIущIэм хэтащ КъБР-м и щIына-
лъэхэмрэ къалэ округхэмрэ я администрацэхэм я 
унафэщIхэр.

Къэмыгупсыса
Iуэтэж

Щомахуэ ТIыкъан Къа-
рэмырзэ и къуэр Алъхъо 
(Курп Ищхъэрэ) къуажэм 
1904 гъэм къыщалъхуащ 

«Гъубжэрэ уадэрэ» кол-
хо зым хэтт ар, ауэ зи гуа-
щIэкIэ лажьэрэ шхэж цIы-
хубэм я гъащIэ мамырыр 
къы зэпыудащ 1941 гъэм и 
мэкъуауэгъуэм. ТIыкъан 
илъэс 38-р ирихьэкIырт, 
унагъуэ иухуат, бын иIэт. 

БРОНЬ хухахауэ Щома-
хуэр колхозым щы-

лажьэрт, арщ хьэкIэ бийр 
Кавказ къурш хэм гъунэгъу 
къыщыхуэ хъум, зауэ Iэна-
тIэм ари Iу хьащ (1942 гъэм 
и гъатхэпэм) икIи и кIэ 
пщIондэ дзэм хэтащ.

1942 гъэм и гъатхэпэм 
ТIыкъан хагъэхьащ 416-нэ 
фочауэ гупым и 43-нэ пол-
кым. И Хэкур ихъумэу Що-
махуэр хахуэу зэуащ. 1943 
гъэм и жэпуэгъуэм ар уIэ-
гъэ хъури, 1944 гъэм и ма-

Си адэшхуэм и адэ  Бей 
ТIалэ Хэку зауэшхуэм 
 лIыгъэ щызэрихьащ. Сэ 
абы и хъыбархэм седэIуэн 
сфIэфIщ, и сурэтхэр, къы-
хуагъэфэща дамыгъэ-      
хэр сэркIэ лъапIэщ. Сы-
хуейт си адэшхуэм и адэр 
фэзгъэцIыхуну.

1918 ГЪЭМ мэлыжьы хьым 
и 7-м Къармэхьэблэ 

къуа жэм къыщалъхуащ 
Бей ТIалэ Iэдэм и къуэр. 
 Къуажэ школым классих 
къыщиуха нэужь, ар кол-
хозым хыхьэри, дзэ къулы-
къум ираджэхукIэ абы щы-
лэжьащ. Дзэ плъыжьым 
1938 гъэ пщIондэ хэтащ. 
Унэм екIуэлIэжыну хунэ-
мысу, Хэку зауэшхуэ къэ-
хъеям кIуащ. Япэ махуэм 
щегъэжьауэ Iутащ псэ зэ-
пылъхьэпIэм.

Си дадэшхуэм и гъащIэм 
теухуа дэфтэрхэм, тхыгъэ-
хэм сыщыхэплъэм сэ                      
си нэпсыр схуэубыдыртэ-
къым. Сигури щIэузырт, 
ауэ икIи сыгушхуэрт!                        
 «Хэку зауэшхуэм хэтыху 
Бейм зыкъигъэлъэгъуащ 
зауэлI хахуэу, къикIуэт 
имыщIэу.  И щIэныгъи, и 
 гуащIи къанэ щымыIэу 
хуеу нэтI фашистыдзэр хэ-
гъэщIэным.  И къалэныр 
нэсу егъэзащIэ, щIэныгъэ 
бгъэдэлъщ. Бейр зауэлI 
зэпIэзэрытщ, ткIийщ, 
ерыщщ. Политикэ Iуэхум 
фIыуэ хещIыкI,  зы хэтым 
лIыгъэкIи  къахощ», - сы-
къе джэрт дэфтэрым! 

Хэку зауэшхуэм щызэри-
хьа лIыгъэм папщIэ си да-
дэшхуэм къыхуагъэфэ-
щащ фIыщIэ тхылъу 18, 
 медалу 4: «И хахуагъэм 
 папщIэ», «Сталинград зэ-
ри хъумам папщIэ», «Гер-
манием зэрытекIуам пап-
щIэ», «Жуковым и цIэкIэ». 
Дамыгъэ лъапIэхэм хэлъщ 

Къэбэрдей-Балъкъэр 
Рес публикэм хэщIыны-
гъэш хуэ игъуэтащ. Куэдрэ 
сымэджауэ дунейм ехы-
жащ КъБР-м и цIыхубэ 
 уса кIуэ, Урысейм и 
ТхакIуэхэм я зэгухьэны-
гъэм хэт, адыгэ усакIуэ 
къы зэ ры мыкIуэ, жылагъуэ 
лэжьа кIуэ Тхьэгъэзит Зу-
бер Му хьэмэд и къуэр.

Тхьэгъэзит Зубер 1934 
гъэм фокIадэм и 23-м Тэрч 
къалэм къыщалъхуащ. 
1960 гъэм КъБКъУ-м и тхы-
дэ-филологие факуль-
тетыр къиуха нэужь «Совет-
ская молодежь» рес пуб-
ликэ  газетым щы лэ жьащ. 
1965 гъэм къыщыщIэдзауэ 
 «Iуащ хьэмахуэ» журналым 
и къудамэм и унафэщIу 
щытащ, иужькIэ редактор 
нэхъыщхьэ къулыкъур къы-
хуагъэфэщащ, КъБР-м и 
ТхакIуэхэм я зэгухьэны-
гъэм и правленэм жэуап 
зыхь и секретаруи лэжьащ. 
1974 гъэм Тхьэгъэзитыр 
ягъэуващ Тхылъ фIыуэ 
зылъагъухэм я Урысейпсо 
зэгухьэныгъэм и респуб-
ликэ къудамэм и унафэщIу, 
1987 гъэм КъБР-м и Тха-
кIуэхэм я зэгухьэныгъэм и 
правленэм и Iэтащхьэу 
 хахащ.

Тхьэгъэзит З. М. и твор-
чествэмкIэ пасэу наIуэ 
 къищIащ и егъэджа кIуэ-
хэм, ущиякIуэхэм - Що-
джэнцIыкIу Алий, КIыщо-
къуэ Алим, КIуащ БетIал 
сымэ - яхуэфэщэн щIэблэу 
зэрыщытыр. А усакIуэ 
 щэджащэхэм, апхуэдэуи 
урыс усакIуэ-классикхэм я 

 ЗАУЭР зэрыувыIэрэ илъэс бжыгъэ 
тещIэжащи, Бабэ и щхьэр 

 къы хуэмыIэту и махуэхэр йокIуэкI. 
ЦIыху нэфIэгуфIэу щытарауэ умы-
щIэжыну и нэгур  къеуфэхащи, 
гупсысэ хьэлъэу зэщIэ зыIулIэр          
хущIэуфэркъым, зыкъы зэкъуихыу 
зыгуэрым  ху пы гуфIыкIыфыр-
къым. Бабэ и  гум щыщIэм, ар гухэ 
зы щIым, гунэдж къезы мытым 
 псори щы гъуазэщ, арагъэнщ абы 
лейуэ зыри къы щIы дэмыгушыIэр, 
зэзэ мызэ и хьэ лъэр къыщагъэп-
сынщIэн щхьэ  кIэ, псэлъа  кIуэ-уэр-
шэракIуэ гъу  нэгъу фызхэр къы-
хуекIуэкIми, щIагъуэу гужьдэгъэкI  
щIамыщIыр.

Сытым  хуэдэу унагъуэ дахэт  Бабэ 
и унагъуэр. Зы щхьэгъусэ иIэти, тхьэ 
узэрелъэIунт - лэжьа кIуэт, и Iэм 
дыщэ къыпощ, жы хуаIэм ещхьт, 
сытми хуэIэпщIэлъапщIэт. Къуитху 
зэдагъуэтати, дыщэ бынкIэ къеджэу 
я цIэр къуажэ кIыхьым дэлът. Ауэ 
Бабэ и насыпыр зэуэ къекъутэхащ. 
Илъэс пщыкIутI фIэкIа бгъэдэмы-
сауэ уз бзаджэ къеуэлIам пэмылъэ-
щу щхьэгъусэр щхьэщыукIурии-
кIащ. Хьэдагъэр иухатэкъым щIа-
лэхэм  я курыт Хьэбан хуабэ узым 
щыIэ щIихам. Быным я нэхъыщIэ 
дыдэ Iэбу абы махуэ бжыгъэщ зэ-
ры кIэ лъыпсэужар. Мазэ зыщыплI 
фIэкIа ямызэхуакуу щIалэ нэ-
хъыжьитIри, Iэюбрэ НэIибрэ, дуней 
пэжым кIуэжащ. Къыхуэнар Мухьэб  
и за къуэти, тегужьеикIауэ и гъащIэр 
ихьырт: дэкIамэ, къыдэ мыхьэжын 
фIэщIу куэбжэпэм Iуту, къыдыхьэ-
жамэ, джэлэн къыщы хъуу и ужьым 
иту къыдекIуэкIырт.

Пэмыплъэххэу нэхъыжьыгъэр 
къызылъыса Мухьэб и анэжьым и 
закъуэтэкъым зэплъын хуейр, абы 
къыхуэнащ и къуэш нэхъыжьым и 
бынунагъуэри.  Зыр зым нэхърэ 
 нэхъ цIыкIуу къуэшым къыщIэна 
бынитхур езым яхуэдэхэм емы-
хъуапсэу, адэ зиIэми хуемып-
лъэкIыу къэгъэтэджын хуейт. Пасэу 
балигъыпIэм иува Мухьэб зыIуува 
IэнатIэм и хьэлъагъыр псынщIэу 
  зэхищIыкIащ, лъэкIи къимыгъанэу 
быныр зэригъэпсэун Iэмалхэр къиу-
лъэпхъэщу щIидзащ. ЗиузэщIы-
нуми,  зыкъиIэтынуми   Мухьэб  игъуэ 
ихуакъым, зауэр къэхъеящ. Гъу-
нэгъу щIалэхэр зэкIэлъхьэужьу щы-
дэкIым, хьэблэм шэмэджыр зыуIун 
гуэри къыдэмынэжу псори зэуапIэм 
щыIухьэм, Мухьэб унэм дэсыныр 
къригъэкIужакъым. Иджы ри къыз-
дэсым зыщыгугъын ямыIэу къанэ 
бынунэм къигъэувыIэми, жылэр 
зэрыхъу фыхъунщ, сэри сыдэкIы-
нущ, жиIэри дэкIат.

ДэкIащи, нобэри макIуэ, ныжэ-
бэри макIуэ, ауэ Мухьэб и хъыбар 
зыри къэIуркъым, зауэри увыIащ, 
илъэс бжыгъи дэкIыжащ иужьрей 
фочышэр зэрырагъэкIрэ, ауэ Му-
хьэб и хъыбар зэхэзыха зыри къы-
къуэкIыркъым… Бабэ хуэмыхьых-

хэр арат. «Жьуджалэрэ пэт мэха-
шэ, щIыр зэгуэхуу дэмыхуамэ, и 
 гугъу къысхуэзыщIын сыту къы-
къуэмыкIрэ… Мес, Талъустэнрэ Му-
хьэжыррэ къызэрыкIуэжрэ мащIэ 
щIа, унагъуэ ящIыжащ, я бынхэри 
Iэгъэ-быгъэм зэрыхэкIрэ куэд щIащ. 
Сысейр щыхэтыр дэнэ?» - куэ дым 
егупсысырт Бабэ, здынэ мыси щыIэ-
тэкъым.

Зы тхьэмахуэкIэ сыщыIэнущ жи-
Iэри ТIэху, Бабэ и пщыпхъу нэхъы-
щIэр, дыщым къэкIуэжат. ТIэху псэ-
лъакIуэт, зыхыхьэр игъэсысу жант, 
гушыIэ жыпщ, псысэныбэщ,  хужаIэу 
псори къыдэзыхьэх цIыху гуапэт. 
Бабэ зэщIэзыIыгъэр ищIэ пэтми, 
гупсысэ хьэлъэхэр щхьэщигъэумэ 
фIэфIу, дунейм щекIуэкI хъыбархэр 
хуиIуатэрт. Жэщыбг пщIондэ апх уэ-
дэу щысауэ ТIэху унэм къы щIэ кIащ, 
зэ къэсплъы хьынщ, куэбжэр гъэ-
быдэжамэ,  Iэбжэ-набжэхэр етыжа-
мэ, сеплъынщ, Iэщыр зэгъэжамэ, 
сахэп лъэнщ, жиIэри. Бабэ зыри 
жиIакъым. «Пхъу жьым игу сеуэн-
къым, и пIэ изэгъэжмэ, иджыри зэ 
сы щIэкIынщ», - егупсысащ ар.

Илъэс бжыгъэ хъуауэ Бабэ 
 куэбжэр игъэбыдэжыртэкъым. 
«ЩIалэр къэкIуэжрэ, сэхыр етауэ 
кърихьэлIэжмэ, хъункъым, игу зэ-
щыунщ, и жагъуэ хъунщ», - жи -       
Iэрт. Зым хуэмыдэжу абы нэхъ и нэ-
Iэ тетт. Арат пэш цIыкIуитIрэ пщэ-
фIапIэу зэхэт унэм къыщIэкIыу, зи 
щхьэгъубжэхэр куэбжэпэмкIэ  гъэ -
за хьэщIэщым Бабэ щIэ Iэпхъуэ-
жари, щIалэр къэкIуэж мэ, занщIэу 
къилъагъункIэ гугъэу.

Жэщи махуи КъурIэн еджэу, ар 
щызэгуипIэм нэмэзлыкъым тетIыс-
хьэу, абы къытекIыжмэ, сабий бы-

ным яхуэпщафIэу зи гъащIэр зыхь  
Бабэ  жэщитI   ипэ зы пщIы хьэпIэ 
илъэгъуати, къикIыр хузэ хэмыхыу 
иIыгът, Iуэху иримыгъэ щIэжу. Къы-
хиубыдыкIам гугъэ гуэр къигъэуша 
хуэдэти, лъэрытемыт хъуауэ 
 къи    жыхьырт, ищIэри зи ужь итри 
езы дыдэм къыгурымыIуэжу. ТIэху 
куэбжэр згъэбыдэжынщ щыжиIам 
къеныкъуэкъуар аращ, Тхьэм зы-
гуэр къыхуищIэну иуха  хъу   жы къуэ 
мэ, абы сытеплъэ къукIрэ сIэ щIэкI-
мэ, жиIэу.

Бабэ и нэгу щIэкIа пщIыхьэпIэм 
бгыр щэIу хуэдэт, ар зэгуэкIыу и 
зэхуакум зыгуэр къыдигъэкIыну 
къызэреIэр къапщIэу. И кIуэцIкIэ 
къепIэстхъыурэ бгым зыгуэр къены-
къуэкъурт. Игъуэ хъуакъым, жиIэурэ 
зы макъ гуэрым ар зэ ришыIэри зэ-
хэпхырт, ара хуэдэт бгыр зыщIызэ-
гуэмыкIри. Езыр екIуэ  талIэу бгыр 
зыхэт бэлыхьыр щхьэщихыну еIа 
щхьэкIэ, къы здикIар имыщIэу къэу-
нэхуа псые жэхым зэпрыкIыну Iэмал 
хуигъуэ такъым,  апхуэдизкIэ  нэри 
пэри ихьу ар ежэхырти. Жэщыбг 
пщIондэ бгым и щэIу макъым 
едаIуэу щыта Бабэ зэ къызэхех ар 
къы зэрычэр, къыдихыу хуежьа 
 гъуэзми мащIэ-мащIэурэ щIылъэр 
иуфэбгъуу и дежкIэ къызэрыкIуэр…

Бабэ гъуэзым кърита шынэм 
 къигъащтэри къызэщыуат, ауэ и 
дежкIэ къызэрыкIуэм, гузавэу а 
бгым зэрыбгъэдэтам и гум зыгуэр-
хэр  игъэпIэжьажьэу щIидзати, пы Iэ-
гъуэ къезымытыр арат. А хузэхэ-
мых хъарпшэрым IэщIимыубыда- 
пэ щIыкIэ ТIэху къыхуэзыхьыжа 
Тхьэш хуэм Бабэ хуэарэзыт, зи мы-
хъуми сщхьэщегъэу, жиIэрт…

Жасы нэмэзыр щIын иухакIэт 

ТIэху къыщыщIыхьэжам. Iэуэ-
лъауэшхуэ иримыгъэщIу ар и гъуэ-
лъыпIэм  екIужащ,  Бабэ и пIэм 
жейуэ илъ  сабийхэм я щхьэфэм Iэ 
дилъэщ, дахэ яжриIэри зигъэзэгъэ-
жащ. «Уэ ди Тхьэшхуэ, дыкъэзыгъэ-
щIари ды зэкIуэлIэжынури уэращ. Си 
лъэIум и пэр зэрыщIэздзэри и кIэр 
зэрызгъэтIылъыжри  аращи,  Мухьэб  
псэууэ къыс хуэ хьыж. УмыщI си кхъа-
блэпэр зеиншэ, быныр щхьэте-
пIэншэ. Уэ ди Тхьэ, дыгъэIуэтэж, 
зэхэдгъэх хъыбарыфI!» - зэ зэры-
жиIар фIэмащIэу, Бабэ къытри-
гъэзэжурэ и тхьэ лъэIур зэкIэлъи-
гъакIуэрт, нэхъы бэрэ зэпищэху, гу-
гъэзагъэ къриту, и къуэр и унэ 
къызэрихьэжынум и фIэщхъуны-
гъэр имыгъэкIуасэу.

Я бзэгупэм къыпынарэ ар жамыIэу 
щIагъуэ дамыхыу «ХъыбарыфI 
Тхьэм зэхыдигъэх» псэ лъафэр 
быным яIурылъ хъуат. Псом хуэ-
мыдэу а псалъэр Бабэ сабийхэм 
куэдрэ жаригъэIэрт, фэ фыгуп-
цIанэщ, фыпсэ къабзэщ, фи тхьэ-
лъэIур мелыIычхэм япхъуэтэнурэ 
Тхьэшхуэм деж нахьэсынущ, жи-
Iэурэ.

Нэмэзлыкъыр гъуэлъыпIэ лъаб-
жьэм щIигъэкIуатэри, Бабэ унэм 
къыщIэкIащ, занщIэуи куэбжэмкIэ 
иунэтIащ. ТIэху куэбжэм иритыжа 
сэхур къригъэжыжри, и щIыб къи-
гъазэу лъэбакъуитI ичатэкъым, ар 
къыIуихыну зыгуэр къызэреIэр 
 щы зэхихам. Бабэ къызэплъэкIщ, и 
нэр щIэункIыфIыкIыу къы щы хъуа-
ми, зызэтриубыдэжри, кIы фIым 
къы хэкIым  дежкIэ  плъащ…

КъигъащIэ псом Бабэ асыхьэтым 
ириплъэжами ярейщ, ауэ мы да-
къикъэм хуэдэу нэхъ IэфI хэтауэ 
къы хуэщIэжакъым. И пащхьэ итыр 
Мухьэбт. Уэд хъуами, пыIэ натIэм 
къыщIэплъ и щхьэц тIэкIур уэсым 
хуэдэу тхъуами, ар Мухьэбт, мы 
 гъащIэм  щиIэ и гугъэ тIэкIухэр зрипх 
и къуэрт… И дамэм едзэкIа 
 къэ  лът макъыр Мухьэб иригъэ тIы-
лъэх ри, анэм и пащхьэ етIысэхащ, и 
Iэр къищтэри ебэуащ. «Къохъусыж, 
си щIалэ! Уи хъыбарыфI къытхуэзы-
хьа ди Тхьэшхуэм къурмэн сыхухъу!» 
- жиIэри, Бабэ и Iэгу зэ лъахэр Мухьэб 
и щхьэфэм иригъэжащ…

Уэсыр щабэ дыдэу кърипхъыхырт, 
дунейр нысащIэ фащэкIэ ихуапэ 
фIэкIа умыщIэну. Нэхугъэрэ гуапа-
гъэкIэ узэщIэзыщтэ уэсыпэ зэ щIэ-
лыдэхэм дзапэ уэрэд кърашым 
ещхьт, упсэуну, ущыIэну, угуэпэну 
ухуейуэ уащIу… ИлъэсыщIэ жэщт а 
жэщыр… Адрей жэщхэм нэхърэ сыт-
кIэ нэхъ гъэщIэгъуэн жыпIэнущ, ауэ 
хъуэхъубзэр изщи, фIыгъуэ Iэджэм 
упегъаплъэ, ущегъэгугъ. Бабэ ду-
нейм зэрехыжрэ Iэджэпси ежэхащ, 
ауэ и «ХъыбарыфI Тхьэм зэхыди-
гъэх!» псалъэр къилъхуахэми, 
абыхэм я лъхужхэми нобэ яIурылъщ, 
и псэм зыхищIа фIэщ хъуныгъэр 
щIэблэми яIэщIэмыхуу…

ТАБЫЩ  Мурат.

зае пщIондэ сымаджэщым 
щIэлъащ. Иужьым ефрей-
тор Щомахуэр зауэ IэнатIэм 
Iухьэжащ. 1135-нэ фочауэ 
полкым хэту, ТIыкъан зэ-
уащ СССР-м, Чехослова-
кием, Польшэм я щIы-
налъэхэр хуит къащIы жын 
папщIэ. 

1945 гъэм и гъатхэм Дзэ 

Плъыжьым бийр хигъэ-
щIащ. АрщхьэкIэ ТIыкъан и 
насып къихьакъым Те кIуэ-
ныгъэ Иныр Берлин щигъэ-
лъэпIэну - ар мэлы жьы-
хьым и кум уIэгъэ хьэ лъэ 
ящIат. Куэдрэ и узынша-
гъэм иригъэIэзэжын хуей 
хъуащ. 1945 гъэм и кIэм 
Щомахуэр дзэм къыхэкIы-
жащ и ныкъуэдыкъуагъэкIэ.

Щомахуэ ТIыкъан и лъа-
хэм къигъэзэжащ Вагъуэ 
Плъыжь орденыр, «И хахуа-
гъэм папщIэ» медалитI, 
«Германием зэрытекIуам 
пап щIэ» медалыр и бгъэ-
гум хэлъу. А дамыгъэхэр я 
щы хьэтт абы и лIыхъужьы-
гъэм. 

Зауэ нэужьым ар гуа щIэ-
дэкI лэжьыгъэм щыпэры-
хьэжащ и къуажэжьым икIи 
пщIэ къыхуащIу и IэнатIэр 
ирихьэкIащ. ЦIыху щыпкъэу 
псэуа Щомахуэ ТIыкъан 
1976 гъэм дунейм ехыжащ.

БАГЪЭТЫР Луизэ.

И щыхьэтщ дамыгъэ лъапIэхэр

(КIэухыр. 
ПэщIэдзэр 1-нэ нап.)

- Ветеранхэм защIэгъэ-
къуэныр фи пщэ дэфлъ-
хьэжа, хьэмэрэ къэралым 
къыфхуигъэува къалэн-
хэм ящыщ?

- Уставым къызэры щы-
кIуэщ. Абы итщ: «социаль-
нэ и лъэныкъуэкIэ хуитыны-
гъэхэр къахузэгъэ пэщын» 
жеIэри. Дэри  дызытетыр 
аращ. Арыншауи хъуну-
къым. Плъагъурэ ар - вете-
ранхэм за щIэ гъэкъуэ-
нымкIэ жылагъуэ къы зэ-
гъэ пэщы ны гъэу щы Iэр    дэ 
зыращ. Республикэм и ра-
йонхэм, къалэ цIыкIу-хэм 
щыдиIэ     къудамэхэм хэт-
хэм  я нэхъыбэр, цIыхухэм 
ядэIэпыкъуну  хуейуэ, 
езыхэм я жэрдэмкIэ, я 
 фIэ фIыныгъэкIэ къыд дэ -
ла жьэу аращ. Уеб лэмэ, ап-
хуэдэхэращ ди зэ гу хьэ-
ныгъэр нэхъыбэу зэте зы-
Iыгъэри. ЖыпIэнур арамэ, 
ахэр къыддэIэпыкъу 
 къу  дейкъым - дэ псори 
дызэгъусэу ди къалэнхэр 
зэ дэдгъэзащIэу аращ. 

- Мухьэмэд, зэрытщIэ-
щи, жылагъуэм дежкIэ 
къа лэнхэм я нэхъ пажэщ 
щIалэ гъуалэм, щIэблэщIэ 
къыт щIэ хъуэм гъэсэны-

ЩIалэгъуалэр
яущийуэ

гъэ тэ мэм ябгъэ дэлъ-
хьэныр. Абы и лъэны-
къуэкIэ сытхэр фи ехъу- 
л Iэныгъэ?

- Курыт еджапIэхэм, ка-        
дет школхэм щIэсхэм вете-
ранхэр яхудогъазэ. Хьэ-
щIэхэр ныбжьыщIэхэм яху-
топсэ лъыхь дзэм щыхэтам 
щы гъуэ щалъэгъуахэм, 
щы  зыхащIахэм, щхьэж и 
къулы къур зэрырихьэкIа 
щIыкIэм. Гъэсэныгъэ мы-
хьэнэ зиIэ гукъэкIыжхэм 
 къадэкIуэу, ущие гуэрхэми 
щIагъэдэIу. Псалъэм пап-
щIэ, дзэм ущыхэтым 
 мып хуэдэ хьэл-щэнхэр къы-
щыбгъэлъагъуэ хъуну-
къым, мыпхуэдэу ущыт мэ, 
губгъэн къыпхуа мыщIу, 
 къулыкъури тэмэму ще-
пхьэкIынущ, жаIэу. 

- Дэ зэрызэхэтхамкIэ, 
«Юнармия» зыфIаща 
 дзэ-псэкупсэ зэщIэхъее-
ныгъэм хэтхэми фадо-
лажьэ. А лъэныкъуэмкIэ 
фи Iуэху зыIутым укъыт-
ху  тепсэлъы хьамэ, ди гуа-
пэт.

- Зи гугъу пщIы гупхэм 
 хуэ дэхэр ди зы дэтхэнэ 
курыт еджапIэми яIэщи, 
абы хагъэхьэхэр нэхъ зы-
хуэфащэу къалъытэхэращ. 
Жы  пIэнурамэ, ахэр ди те-

гъэщIапIэу, курыт еджа-
пIэхэм дзэ-псэкупсэ клуб-
хэр къыщызэдгъэпэщащ. 
Мис абыхэм хэтхэм ди вете-
ранхэр яIудогъащIэри, 
«ЛIыхъужьыгъэм и дерс-
хэр», «Лъэхъэнищым я ве-
теранхэр» зыфIэтща зэIу-
щIэхэр ядыдогъэкIуэкI. 

- Ветеранхэр «лъэхъэни-
щу» щIэвгуэшам и гугъу 
къытхуэщIыт, Мухьэмэд.

- Апхуэдэу щIэтщIар зи     
гугъу тщIыхэр къызыхэкIа 
лъэхъэнэхэр зэрызэхуэмы-
дэрщ. Къэралыр илъэс                
30 ипэкIэ зэрыщытамрэ 
иджыпсту къекIуэкIымрэ, 
гу зэрылъытэгъуафIэщи, 
тIэ  кIу зэщхьэщокI. Ар щIа-
лэгъуа лэм къагурыбгъэ-
Iуэн пап щIэ уадэуэршэры-
ни, щапхъэ гуэрхэмкIэ бгъэ-
лъэгъуэни хуейщ. Мыри 
къыхэгъэ щыпхъэщ. «ЩIа-
лэгъуалэм хэкупсэ лэжьы-
гъэ ядегъэ кIуэкIын» зыфIа-
ща къэ рал унэтIыныгъэм 
ипкъ иткIэ зэхэдгъэувауэ, 
дэ диIэщ республикэ про-
граммэ, «щIалэгъуалэм хэ-
купсэ гъэ сэныгъэ ябгъэ-
дэлъхьэн, дзэм къулыкъу 
зэ рыщащIэнум хуэгъэ хьэ-
зырын» жеIэри. 

- Мухьэмэд, къызэрыд-
гу рыIуамкIэ, фи лэжьы-
гъэр къыгуэхыпIэ имыIэу 
пыщIащ ищхьэкIэ щызэ-
халъхьэ программэхэм, 
къалэнхэм. 

- Апхуэдэущ зэрыщытри. 
Ди уставым и ухуэкIэри, 
илъэс ныкъуэ къэс къэдгъэ-
щIэрэщIэж ди мурадхэри 
аращ зытещIыхьар. 

КЪУМАХУЭ Аслъэн.

Си дадэшхуэр
лIыхъужьщ

Хэку зауэшхуэ орденым и 
етIуанэ дамыгъэр. «Сталин-
град бийм щызыхъумахэм 
лIыхъужьу зэрахэтам папщIэ 
сержант нэхъыжь Бей ТIалэ 
Iэдэм и къуэм СССР-м и 
 Совет Нэхъыщхьэм и Прези-
диумым и унафэкIэ 1942 
гъэм дыгъэгъазэм и 22-м 
къыхуагъэфащэ «Сталин-
град зэрихъумам папщIэ» 
медалыр», - сыкъыщоджэ 
медалым и щыхьэт тхылъым. 
Согупсыс: - «Сыт хуэдэ псэ-
зэпылъхьэпIэт ар Сталин-
град зыщыхэтар!» А зауэ гуа-
щIэм теухуа тхылъхэм сы-
къеджащ, абы теухуауэ «Ос-
вобождение» фильмым 
сеплъащ. Сеплъыхуи, си да-
дэшхуэр си нэгум щIэтт, 
 зауэлIхэм яхэслъагъуэрт, и 
лIыгъэр зыхэсщIэрт. «Мып-
хуэдиз мафIэ лыгъейм дауэ 
къыхэкIыфа зауэлIхэр!», - 
пIейтейрт си гур. 

Си адэшхуэм и адэм пап-
щIэ си щхьэр лъагэу соIэт!          
Ар зауэм къела къудейкъым, 
атIэ абы хахуагъэ къыщи-
гъэлъэгъуащ. Ар япэщIыкIэ 
телеграфисту щытащ. Нэхъ 
иужькIэ, 24-нэ кхъухьлъатэ-
зехуэ базэм и 559-нэ гупым               
и телефон станцым и уна-
фэщI ящIат. Телефон зэ пы-
щIэныгъэр зауэм и лъынт- 
хуэ пэлъытэт - абыи пэлъэ-
щащ! 

Сэ слъэгъуакъым си да-
дэшхуэр, зэрысцIыхур су-
рэтхэмкIэщи, абыхэм къы-
щыс хупогуфIыкI: зэм нэхъ 
щIалэщ, зэми и щхьэм 
 тхъугъэ хэтщ. Теухуа хъыбар-
хэр си псэм йохуэбылIэ. Зэ-
пIэзэрыту, лIы Iущу, гушыIэ 
дахэ хэлъу щытауэ яIуэтэж. 
Сэ сыту сыхуейт абы сыб-
гъэдэсу и зауэ хъыбархэм 
седэIуэну - зы дэзмыгъэхуу 
си гум изубыдэнут! 

1945 гъэм мазаем къи-
гъэзэжат си адэшхуэм. 
Кхъухь лъатэзехуэ полкым и 
телефон зэпыщIэныгъэр зэт-
риухуэу, уIэгъэ хьэлъэ хъуат. 
Къигъэзэжри, мазитIрэ ны-
къуэрэ дэкIауэ зауэр ди те-
кIуэныгъэкIэ иухат.

 Си адэшхуэм и адэм ны-
къуэдыкъуэу къигъэзэжат, 
ауэ лIыхъужьт. Колхоз лэ-
жьыгъэм пэрыувэжри, 1995 
гъэ пщIондэ хэтащ парторгу, 
фермэм и унафэщIу, брига-
диру, учетчикыу. И гуащIэ-
дэкI хьэлэлым папщIэ щIыхь 
тхылъхэр иIэщ, лэжьыгъэм и 
ветеранщ.

Бей ТIалэ 2002 гъэм мэ-
къуауэгъуэм и 12-м дунейм 
ехыжащ. 

Си дадэшхуэм быних иIэщ: 
Хьэбас, Iэуес (си адэшхуэр), 
Любэ, Женя, Светэ, Марьям. 
И быным и быныжхэр, абы-
хэм къащIэхъуэжахэр 45-рэ 
дохъу. Дэтхэнэми ди гум гуа-
пэу илъщ ди лIыхъужьыр. 

БЕЙ Iэдэм,
къуэрылъху бын.

Къармэхьэблэ къуажэ

ХъыбарыфI  Тхьэм
зэхыдигъэх…

ТХЬЭГЪЭЗИТ Зубер Мухьэмэд и къуэр
дерсхэр фIыуэ зригъа-
щIэщ, лъэпкъ IуэрыIуатэр 
къи гъэсэбэпурэ и щIэны-
гъэм хигъахъуэри, Зубер 
Мухьэмэд и къуэм езым и 
усыгъэ зэчийр зыхуиунэ-
тIынур тэмэму иубзы-
хужащ. Хэкум хуиIэ лъа-
гъуныгъэр, абы къыще-
кIуэкI Iуэху псоми езыри зэ-
рыпыщIар, цIыхухэм я 
гъа  щIэмкIэ жэуап зэри-
хьыр, гупагъэмрэ бзаджа-
гъэмрэ я гъунапкъэр зды-
нэсыр, усакIуэм жыла-
гъуэм щигъэзащIэ къа-
лэныр - ахэращ абы и 
усыгъэр нэхъыщхьэу зы-
теухуар. Сытым темыт-
хыхьами - и адэжь щIына-
лъэрами, цIыхубэм Хэку 
зауэшхуэм къыщагъэлъэ-
гъуа лIыхъужьыгъэрами, 
гъа щIэмрэ ажалымрэми, 
щIыуэпсымрэ гурыщIэм-
рэми - абы и дежкIэ нэ-
хъыщ хьэр цIыхур къызы-
хуигъэщIа къалэныр гъэ-
лъэ пIэнырщ, ар фIы лэ-
жьы ным, Iэужь дахэ 
иIэ  ным  хуэу щиинырщ.

Тхьэгъэзит Зубер «Бгым 
сыдокI» зыфIища и япэ тхы-
лъыр 1960 гъэм дунейм 
 къы техьащ. Абы къыкIэл ъы-
кIуащ тхылъ щэщIым нэб-
лагъэ, адыгэбзэкIи уры  сыб- 
 зэкIи къыдэкIауэ. Абыхэм 
наIуэ къащIащ адыгэ усы-
гъэм и гъэп сы кIэщIэм и 
 пашэу ар зэры щытыр. Тхьэ-
гъэзитым и усэхэр Урысейм 
ис лъэпкъ куэдым я бзэкIи 
хамэ къ э ралыбзэхэмкIи зэ-
радзэ кIащ.

УсакIуэм и гуащIэшхуэ 
хилъхьащ урысей, дунейп-
со классикхэм я Iэдакъэ-
щIэкIхэр ди анэдэлъхуб-
зэм къигъэзэгъэным. Абы 

адыгэбзэкIэ зэридзэкIа 
тхыгъэ нэхъ инхэм ящыщщ 
Пушкин Александр усэкIэ 
тха «Евгений Онегин» и 
 романыр, Руставели Шота 
«Къаплъэныфэ зыщыгъ 
зекIуэлI» и поэмэр. Иджы-
рей литературэм жыджэру 
зэрыхэлэжьыхьыр Тхьэгъэ-
зит Зубер къигъэлъэгъуащ 
и литературэ публицисти-
кэмкIи.

Зубер Мухьэмэд и    къуэм 
х э л ъ х ь э н ы г ъ э ш х у э                                   
хуи щIащ адыгэ литера-
турэмрэ анэдэлъхубзэмрэ 
зе гъэу жьыным, щIэны-
гъэм зегъэубгъуным, 
цIыхухэр тхылъым де-
гъэхьэхыным, щIалэгъуа-
лэр гъэсэным, лъэпкъ ли-
те ратурэм щIэб лэ къы-
щIэувэным.

Тхьэгъэзит З. М. и твор-
чествэр, жылагъуэ лэжьы-
гъэр щIыпIэ куэдым хэIу-
щIыIу щыхъуащ, гулъытэш-
хуи къыхуащIащ. Абы 
къыхуагъэфэщащ ЩIыхь, 
«Къэбэрдей-Ба лъкъэр 
Рес  публикэм и пащхьэм 
щиIэ фIыщIэхэм папщIэ» 
орденхэр, Къэбэрдей-
Балъ къэр Республикэмрэ 
Коми Республикэмрэ я 
ЩIыхь тхылъхэр. Зубер 
къы фIащащ «Къэбэрдей-
Балъкъэр Республикэм и 
цIыхубэ усакIуэ» цIэ лъа-
пIэр, КъБР-м и Къэрал сау-
гъэ тымрэ Къэбэрдей-
Балъ къэрым и комсомо-
лым и саугъэтымри къра-
тащ.

Къэбэрдей-Балъкъэрым 
и къуэ пэж, усакIуэ цIэрыIуэ, 
цIыху гуапэ, хэкупсэ нэс 
Тхьэгъэзит Зубер Мухьэмэд 
и къуэм и фэеплъ нэхур 
 игъащIэкIэ дигу илъынщ.

КIуэкIуэ К. В., Егоровэ Т. Б., Мусуков А. ТI., Мэ-
къуауэ Т. Э., Къуэдзокъуэ М. М., Алътуд Ю. Къ., 
Амщыкъуэ Ф. Къ., Аттаев Ж. Ж., Ахъуэхъу Т. Б., 
Беппаев М. А., Беппаев С. У., Берд Хь. А., Быф                    
А. Ж., Геккиев З. Д., Геляхов А. С., Говоров С. А., Гу-
бин Г. С., Дадэ М. А., Жанатаев С. А., Жыджэт                
А. А., Залиханов М. Ч., Зумакулов Б. М., Зумакуло-
вэ Т. М., Къанокъуэ А. Б., Канунников А. Д., Къар-
дэн М. Н., Къэрмокъуэ Хь. М., КIуэкIуэ Ю. А., Къу-
мал З. М., Къумахуэ М. Л., Къуныжь М. А., Марьяш 
И. Е., Нэхущ З. А., Рахаев А. И., Сэхъурокъуэ                       
Хь. Хь., Тау П. Къ., Тату К. Б., Темыркъан Г. Ж., 
Тхьэгъэзит Ю. М., Ульбашев М. М., Федченкэ Л. М., 
Фырэ М. Д., Хьэщхъуэжь А. Б., ХьэIупэ Дж. Къу., 
ХьэфIыцIэ М. М., Хъубий М. Б., Шыбзыхъуэ Б. Д., 
Шинкаревэ Н. П., Щхьэгуэш А. Л.

Ар зи фIэщыгъэ къур-
шыпс уэр цIыкIур Гелен-
джик (ХьэфIыцIей, Хъу-
лъыжьый) пэмыжыжьэу 
хы ФIыцIэм хэлъэдэж 
Пшадэ и къуэпс нэхъ ин-
хэу бгыщхьэ жьанэхэмкIэ 
къыщежьэхэм языхэзщ. 

ЩIЫПIАПЛЪЭХЭМ я деж 
цIэрыIуэ щыхъуа Дэгубэ и 
«хэщIапIэр» Кавказ Шытх 
Нэхъыщхьэм къыгуэщ-
хьэхукIа Къуацэгъур тхы-
цIэр зыгъэдахэ Тхыбэ бгым 
(метр 905-рэ и лъагагъщ) 
хы IуфэмкIэ гъэза и джабэ 
нэкIухэрщ. 

Языныкъуэ лъахэхутэхэм 
(Твёрдый Александр - «То-
понимический словарь 
Кав каза») къызэралъы-
тэмкIэ, Дэгубэ зэреджэр 
зэпкърытх хъунущ адыгэб-
зэм хэт «дыгъэ», «бэ» пса-
лъэхэмкIэ, къызэрыдгу-
рыIуэн хуейри - «дыгъэр 
куэду зыдэпсэ», «дыгъэпс-
кIэ гъэнщIа» егупсы сы кIэ-
хэращ. 

НэгъуэщIхэм зэрытра-
гъэ чы ныхьымкIэ, фIэщы-

гъэр, «дэгу»-рэ «бэ»-уэ 
зэщ хьэ щытхмэ, къызэрыт-
лъытэ хъунур «ямылейуэ 
щIыпIэ дэгу» мыхьэнэм 
хуэд гъа кIуэущ.

Геленджик и Iэшэлъа-
шэм зыщызыгъэпсэху ту-
ристхэм ящыщу Дэгубэ и 

тIуащIэм зи лъэ щызыу-
къуэдия дэтхэнэри щыхьэт 
техъуэфынущ, метр 25-м 
нэблагъэ зи лъагагъ 
нэпкъхэм дапхъэ-д э кIуеи-
пIэкIэрэ къепкIэ  псы  къелъэ 
хэм уамытхьэкъункIэ Iэмал 
зэримыIэм, апхуэдизу ахэр 
гугъэзагъэщ, удэзыхьэх-
щи. 

Къэзыухъуреихь мэ-
зылъэ Iуащхьэхэм зи къуэ-
ладжэ ныджэр километр 
12-кIэ пхызыша Дэгубэ 
сэмэгу лъэныкъуэмкIэ 
къы щыхэлъадэ и къуэпс-
хэм я нэхъ инщ Къуагуэрэ 
(Коаго) зи гугъу тщIа псы-
къелъэхэм я нэхъыбэр зы-
дэт Тхыбэрэ (Тхаб). 

Псым зэреджэм ехьэ-
лIауэ нэгъуэщI еплъыкIэхэ-
ми уарохьэлIэ. Абыхэм 
ящыщщ, псалъэм папщIэ, 
«Дэгубэ»-р «Дэгъуэбэ»-у 
(«фIыр куэду здэщыIэ тIуа-
щIэ» жыхуаIэу) къыщIе-
зыгъэдзхэри, «шыгъэжа-
пIэ» мыхьэнэм техуэу осе-
тиныбзэм хэт къэп сэ-
лъыкIэм къытепщIыкIауэ 
къэ зылъытэхэри, «Дэгухэ я 
къуэладжэ» адыгэ егуп-
сысыкIэм хуэзышэну хущIэ-
къухэри. 

КЪУМАХУЭ Аслъэн.

ЩIыпIэцIэхэр

Дэгубэ (Догуаб) 

КъБР-м ЩэнхабзэмкIэ и министерствэм, Кулиев Къайсын и цIэр зезыхьэ Балъ-
къэр къэрал драмэ театрым, ЩоджэнцIыкIу Алий и цIэр зезыхьэ Къэбэрдей 
къэрал драмэ театрым, Горький Максим и цIэр зезыхьэ Урыс къэрал драмэ 
 театрым, Урысей Федерацэм и Театр лэжьакIуэхэм я союзым и щIыналъэ къу-
дамэм, Балъкъэр лъэпкъым и «Алан» жылагъуэ зэгухьэныгъэм, Къэбэрдей Адыгэ 
Хасэм, «Заман», «Адыгэ псалъэ» газетхэм я лэжьакIуэхэм гущIыхьэ ящыхъуауэ 
хъыбар фагъащIэ Урысей Федерацэмрэ Къэбэрдей-Балъкъэрымрэ щIыхь зиIэ             
я артист Юсупов Хьэмид Алий и къуэр дунейм зэрехыжамкIэ икIи абы и уна-
гъуэм, и Iыхьлыхэмрэ и благъэхэмрэ яхуогузавэ.

Мазаем и 20,
щэбэт

ЦIыхухэр зэхуэгъэдэным 
и дунейпсо махуэщ

1975 гъэм СССР-м ща-
гъэуващ хьэуам зыщыхъу-
мэжынымкIэ дзэхэм я ма-
хуэр.

1940 гъэм Налшык къа-
лэм IэфIыкIэ щащI фабрикэ 
къыщызэIуахащ.

Адыгэ драматург, уса кIуэ 
Кубэ Билъостэн къы зэ-
ралъхурэ илъэси 124-рэ 
 ирокъу.

Адыгэ тхакIуэ Теувэж 
Хьэбиб и ныбжьыр илъэс 90 
ирокъу.

Медицинэ щIэныгъэхэм я 
доктор, КъБКъУ-м и про-
фессор Гъащтэ Абдул къы-
зэ ралъхурэ илъэс 86-рэ 
 ирокъу.

Композитор, УФ-м гъуаз-
джэхэмкIэ щIыхь зиIэ и 
лэжьакIуэ, КъБР-м и цIыхубэ 
артист, Къэбэрдей-Балъ-
къэ рым и Къэрал саугъэ-
тым и лауреат, жылагъуэ 
лэжьакIуэ ХьэIупэ Джэбрэ-
Iил и ныбжьыр илъэс 79-рэ 
ирокъу.

Генерал-лейтенант, УФ-м 
и Къэзыбж палатэм и къэп-
щытакIуэ, Москва и Адыгэ 
Хасэм и тхьэмадэ, «Ады-
гейм и щIыхь» медалыр зра-
та Дзыбэ Мусэ и ныбжьыр 
илъэс 70 ирокъу.

Адыгэ Республикэм, 
 КъБР-м щIыхь зиIэ я артист-
кэ БжэIумых Барисэт (Бэл-
лэ) къыщалъхуа махуэщ.

«Адыгэ псалъэ» газетым 
и къудамэм и унафэщI, 
 КъБР-м и Правительствэм и 
ЩIыхь тхылъыр зыхуагъэ-
фэща Истэпан Залинэ къы-
щалъхуа махуэщ.

Дунейм и щытыкIэнур
   «pogoda.yandex.ru» сайтым 
зэритымкIэ, Налшык уфауэ 
щыщытынущ. ЩIыIэр ма-
хуэм градуси 2 - 1, жэщым 
градуси 9 - 8 щыхъунущ.

Мазаем и 21,
тхьэмахуэ

Анэдэлъхубзэм и ду-
нейп со махуэщ. ЮНЕСКО-м 
1999 гъэм къищта унафэм 
ипкъ иткIэ ягъэлъапIэ.

Экскурсиер езыгъэ-
кIуэкIым и дунейпсо ма-
хуэщ

1819 гъэм Санкт-Петер-
бург къэрал университетыр 
къызэIуахащ.

1848 гъэм Маркс Карлрэ 
Энгельс Фридрихрэ «Ком-
мунист партым и манифест» 
лэжьыгъэр къыдагъэкIащ.

1885 гъэм Нью-Йорк Ва-
шингтон Джордж и фэеплъ 
щагъэуващ.

1920 гъэм Урысейр элек-
трификацэ щIынымкIэ и 
къэ рал комиссэр (ГОЭЛРО) 
къызэрагъэпэщащ.

Урысей император Пётр 
Ещанэр къызэралъхурэ 

илъэс 293-рэ ирокъу.
Чехием щыщ тхакIуэ, уса-

кIуэ, адыгэхэм я псэукIэм 
мызэ-мытIэу тетхыхьа Чех 
Сватоплук къызэралъхурэ 
илъэси 175-рэ ирокъу.

БзэщIэныгъэлI, филолог, 
Кавказым и тхыдэр зыджа, 
абхъазыбзэмрэ адыгэбзэм-
рэ ятеухуа къэхутэныгъэ хэр 
езыгъэкIуэкIа Марр Нико-
лай къызэралъхурэ илъэси 
158-рэ ирокъу.

Абхъазым и цIыхубэ уса-
кIуэ, узэщIакIуэ, абхъаз ли-
те ратурэм и лъабжьэр зы-
гъэ тIылъа Гулиа Дмитрий 
къызэралъхурэ илъэси 148-
рэ ирокъу.

РСФСР-м и цIыхубэ су-
рэтыщI Кончаловский Пётр 
къызэралъхурэ илъэси 145-
рэ ирокъу.

Адыгэ тхакIуэ Лохвицкий 
Михаил (Аджыкъу-Джэ рий) 
Юрий и къуэр къызэ ралъ-
хурэ илъэс 99-рэ ирокъу.

Актрисэ цIэрыIуэ, УФ-м и 
цIыхубэ артисткэ, СССР-м и 
Къэрал саугъэтыр зрата 
Алентовэ Верэ и ныбжьыр 
илъэс 79-рэ ирокъу. 

КъэфакIуэ, КъБР-м щIыхь 
зиIэ и артист Нэгъуд Борис              
и ныбжьыр илъэс 72-рэ             
ирокъу.

Къэрал къулыкъущIэ, 
 УФ-м транспортымкIэ и ми-
нистру щыта, Урысей Феде-
рацэм и Президентым и дэ-
Iэпыкъуэгъу Левитин Игорь 
и ныбжьыр илъэс 69-рэ         
ирокъу.

Урысей дипломат, УФ-м и 
лIыкIуэу ООН-м щыIа Чур-
кин Виталий къызэралъхурэ 
илъэс 69-рэ ирокъу.

УэрэджыIакIуэ цIэрыIуэ, 
Урысейм и цIыхубэ артист, 
УФ-м и Къэрал Думэм и де-
путат Расторгуев Николай и 
ныбжьыр илъэс 64-рэ 
 ирокъу.

Дунейм и щытыкIэнур
   «pogoda.yandex.ru» сайтым 
зэритымкIэ, Налшык пшэр 
техьэ-текIыу щыщытынущ. 
Махуэм хуабэр градус 1 - 2, 
жэщым щIыIэр градуси 7 - 6 
щыхъунущ.

Мазаем и 22,
блыщхьэ

ЩIэпхъаджагъэ зы кIэ-
лъы зэрахьа цIыхухэм за-
щIэгъэкъуэным и дуней- 
псо махуэщ

Мысырым и Зэкъуэ ты-
ныгъэм и махуэщ

Индием Анэм и махуэр 
щагъэлъапIэ

1714 гъэм Санкт-Петер-
бург къыщызэрагъэпэщащ 
Аптекарскэ хадэр. Иджып-
сту ар РАН-м и Ботаническэ 
хадэрщ.

1819 гъэм Флоридэр Ис-
панием къыхэкIри, США-м и 
штат хъуащ - ар Америкэм 
доллар мелуанитхукIэ ира-
щат.

1921 гъэм СССР-м и 
Къэрал планыр къызэрагъэ-
пэщащ. 

1935 гъэм унафэ къащ-
тащ США-м и президентым 
и хэщIапIэ Унэ хужьым 
 кхъухьлъатэхэр щхьэп ры-

лъэ тыкIыну зэрыхуимытым 
теухуауэ.

1993 гъэм УФ-м и Прези-
дентым егъэщIылIа Прези-
дент совет къызэрагъэпэ-
щащ.

2014 гъэм Украинэм и 
Радэ Нэхъыщхьэм унафэ 
къищтащ а къэралым и еп-
лIанэ президент Янукович 
Виктор конституцэкIэ и пщэ 
къыдэхуэ и къалэнхэр зыщ-
хьэ щихыжауэ къэлъытэным 
теухуауэ.

Польшэм щыщ компози-
тор, пианист цIэрыIуэ Шо-
пен Фредерик къызэралъ-
хурэ илъэс 209-рэ ирокъу.

Дзэ къулыкъущIэ, США-м 
и япэ президенту щыта Ва-
шингтон Джордж къыз э-
ралъ хурэ илъэс 289-рэ 
 ирокъу.

Къэрал къулыкъущIэ, 
Уры сейм и Президентым и 
лIыкIуэу Кавказ Ищхъэрэ 
федеральнэ щIыналъэм 
щыIа, Урысейм и ЛIыхъужь 
Казанцев Виктор и ныб-
жьыр илъэс 75-рэ ирокъу.

Биологие щIэныгъэхэм я 
доктор, КъБКъУ-м и про-
фессор Щауэ Мухьэмэд и 
ныбжьыр илъэс 79-рэ 
 ирокъу.

УФ-м щIыхь зиIэ и энерге-
тик, КъБР и къэрал, жыла-
гъуэ лэжьакIуэ Кебеков 
Владимир и ныбжьыр илъэс 
75-рэ ирокъу.

КъБР-м и Парламентым и 
депутату щыта, Къэбэрдей-
Балъкъэрым мэкъумэш 
 хозяйствэмкIэ щIыхь зиIэ          
и лэжьакIуэ Щоджэн Мар-
тин и ныбжьыр илъэс 67-рэ 
 ирокъу.

УФ-м и Федеральнэ Зэ-
хуэсым ФедерацэмкIэ и Со-
ветым и сенатор, КъБР-м и 
Президенту щыта, экономи-
кэ щIэныгъэхэм я доктор, 
ЩIДАА-м и президент Къа-
нокъуэ Арсен и ныбжьыр 
илъэс 64-рэ ирокъу.

Къэрал, политикэ лэ жьа-
кIуэ, КъБР-м и Правительст-
вэм и УнафэщIу лэжьа Хьэ-
санэ Руслан и ныбжьыр 
илъэс 61-рэ ирокъу.

КъБР-м, КъШР-м, Адыгэ 
Республикэм, Ингушым я 
цIыхубэ артисткэ Сокъур 
Ольгэ къыщалъхуа махуэщ.

КъБКъМУ-м и ректор, тех-
никэ щIэныгъэхэм я доктор, 
доцент Апажэ Аслъэн и 
ныбжьыр илъэс 47-рэ 
 ирокъу.

Урысей актрисэ цIэрыIуэ, 
уэрэджыIакIуэ, УФ-м и 
Къэрал саугъэтыр зыхуагъэ-
фэща Будинэ Ольгэ и ныб-
жьыр илъэс 46-рэ ирокъу.

Дунейм и щытыкIэнур
   «pogoda.yandex.ru» сайтым 
зэритымкIэ, Налшык пшэр 
техьэ-текIыу щыщытынущ. 
Махуэм хуабэр градуси 2 - 3, 
жэщым щIыIэр градуси 3 - 1 
щыхъунущ.

Мазаем и 23,
гъубж

Белоруссием, Къыр-
гъызым, Урысейм, Таджи-
кистаным, Осетие Ипщэм 
Хэкум и хъумакIуэм и ма-

хуэр щагъэлъапIэ
1918 гъэм совет къэра -

лым и дзэр (лэжьакIуэхэмрэ 
мэкъумэшыщIэхэмрэ я дзэ 
плъыжь зыфIащар) къы зэ-
рагъэпэщу щIадзащ. 

1942 гъэм Къардэн Къуба-
тий Ленин орденыр япэу 
 къратащ.

1944 гъэм СССР-м Зыхъу-
мэжыныгъэмкIэ и къэрал 
ко митетым унафэ къищтащ 
Шэшэн-Ингуш Республикэр 
зэрыщымыIэжым теухуауэ. 
Абы ипкъ иткIэ, я щIына-
лъэм ирашри Азие Куры-
тымрэ Къэзахъстанымрэ 
ягъэ Iэпхъуауэ щытащ шэ-
шэн, ингуш лъэпкъхэм ящы-
щу цIыху 493269-рэ.

1947 гъэм Стандартиза-
цэмкIэ дунейпсо зэгухьэны-
гъэр къызэрагъэпэщащ.

1954 гъэм СССР-м унафэ 
щащIащ щIыщIэхэр гъавэ 
щыбгъэкI хъун хуэдэу ва-
пIэхэм къыхэгъэхьэным теу-
хуауэ. 

Чехословакием щыщ 
 журналист, фашизмэм и 
бий ерууэ щыта, Мамыры-
гъэм и дунейпсо саугъэтыр 
зыхуагъэфэща Фучик Юли-
ус къызэралъхурэ илъэси 
118-рэ ирокъу. Ар Берлин дэт 
тутнакъэщым 1943 гъэм фо-
кIадэм и 8-м щаукIауэ щы-
тащ. А махуэр Журналист-
хэм я зэкъуэтыныгъэм и ма-
хуэу ягъэуващ. 

Къэрал, парт лэжьакIуэ, 
 КъБАССР-м и Совет Нэ-
хъыщхьэм и УнафэщIу, 
КПСС-м и Къэбэрдей-Балъ-
къэр обкомым и секретару 
щыта ШэджыхьэщIэ Му-
хьэ мэд къызэралъхурэ 
илъэс 98-рэ ирокъу.

Композитор, УФ-м и цIы-
хубэ артист, КъБР-м и Къэ-
рал саугъэтым и лауреат, 
КъБР-м и Гимным и макъа-
мэр зытха Къардэн Хьэсэн 
къызэралъхурэ илъэс 98-рэ 
ирокъу.

УФ-м, КъБР-м щIыхь зиIэ 
я егъэджакIуэ Пащты Сулъ-
тIан къызэралъхурэ илъэс 
98-рэ ирокъу.

КъБР-м щIыхь зиIэ и 
сурэтыщI Акъсырэ МуIэед 
къызэралъхурэ илъэс 90 
ирокъу.

Совет, урысей компози-
тор, УФ-м и цIыхубэ артист, 
Урысей Федерацэм и Къэ-
рал саугъэтыр зыхуагъэфэ-
ща, фильмрэ мульфильму 
160-м щIигъум макъамэ 
яхуэзытха Крылатов Евге-
ний къызэралъхурэ илъэс 
87-рэ ирокъу.

УсакIуэ, КъБР-м щэнхаб-
зэмкIэ щIыхь зиIэ и лэ-
жьакIуэ Гъубжокъуэ Лиуан 
къы зэралъхурэ илъэс 84-рэ 
ирокъу.

Актёр, режиссёр цIэры-
Iуэу щыта, СССР-м и цIыхубэ 
артист Янковский Олег 
къызэралъхурэ илъэс 77-рэ 
ирокъу.

Украинэм и ещанэ прези-
дент (2005 - 2010 гъэхэм) 

Ющенкэ Виктор и ныбжьыр 
илъэс 67-рэ ирокъу.

Дунейм и щытыкIэнур
   «pogoda.yandex.ru» сайтым 
зэритымкIэ, Налшык уфауэ 
щыщытынущ, пIалъэ-пIа-
лъэкIэрэ уэс къыщесынущ. 
ЩIыIэр махуэм градуси 4 - 2, 
жэщым градуси 8 - 7 щыхъу-
нущ.

Мазаем и 24,
бэрэжьей

Эстонием и щхьэхуи-
тыныгъэм и махуэщ

Мексикэм и къэрал 
ныпым и махуэщ

1881 гъэм Панамэ кIэ-
науэр ухуэн щIадзащ.

1942 гъэм «Америкэм и 
макъ» радиостанцым и япэ 
нэтыныр эфирым кIуащ.

1973 гъэм ди къэралым и 
телевиденэм япэу игъэлъэ-
гъуащ «Нэрылъагъухэр - 
фIэщщIыгъуейхэр» нэты-
ныр.

1994 гъэм Налшык деж 
къыщехуэхащ Ан-12 кхъухь-
лъатэр, Санкт-Петербург 
къа лэм къикIыр. Абы цIыху 
13 хэкIуэдат. 

Флотым и адмирал, тен-
джыз ФIыцIэ флотыр къы-
зэзыгъэпэщахэм ящыщ 
Ушаков Фёдор къызэралъ-
хурэ илъэс 276-рэ ирокъу.

ТхакIуэ, драматург цIэ-
рыIуэ Иванов Всеволод 
къы зэралъхурэ илъэси 126-
рэ ирокъу.

Шэрджэс тхакIуэ Уэхъутэ 
Абдулыхь къызэралъхурэ 
илъэси 112-рэ ирокъу.

Драматург, УФ-м щIыхь 
зиIэ и артист Щхьэгъэпсо 
Му хьэмэд къызэралъхурэ 
илъэси 106-рэ ирокъу.

УэрэджыIакIуэ, РСФСР-м 
щIыхь зиIэ и артисткэ Крис-
талинская Майе къызэралъ-
хурэ илъэс 89-рэ ирокъу.

Физико-математикэ щIэ-
ныгъэхэм я доктор, 
 КъБКъУ-м и профессор, 
 КъБР-м щIэныгъэхэмкIэ 
щIыхь зиIэ и лэжьакIуэ Ал-
шагъыр Борис и ныбжьыр 
илъэс 79-рэ ирокъу.

Актрисэ, РСФСР-м и 
цIыхубэ артисткэ Соловей 
Еленэ и ныбжьыр илъэс 74-
рэ ирокъу.

Къэрал лэжьакIуэ, хьэры-
чэ тыщIэ, экономикэ щIэны-
гъэхэм я доктор Ерчэн Тем-
булэт къызэралъхурэ илъэс 
63-рэ ирокъу.

Дунейм и щытыкIэнур
   «pogoda.yandex.ru» сайтым 
зэритымкIэ, Налшык уфауэ 
щыщытынущ, пIалъэ-пIа-
лъэкIэрэ уэс къыщесынущ. 
ЩIыIэр махуэм градуси 3 - 2, 
жэщым градуси 12 - 11 щы-
хъунущ.

ЛIыбэ  батэгъэшщ,  шыбэ 
лIыбэ  гъэбжьыфIэщ.

Лъэпкъ Iущыгъэ:

Зыгъэхьэзырар
ЖЬЭКIЭМЫХЪУ

Маринэщ.

ХитIащ пIэщхьагъым деж сэх мывэ,
ЗэрыхъукIэ кхъэр зэлъыIуихащ.
Сэлэт къэлътмакъыр игъэуври,
Шагъыр хужь гуащIэр къырихащ.

«Сумыгъэкъуаншэ уэ, Прасковье,
Фысхуэхъумакъым, си дуней.
Псэууэ къэнахэм фыщыдахым,
Сыкъэсыфакъым сэ фи дей.
ГуфIэгъуэ махуэу мы фадэбжьэр
КъыздэтIэтыну сэ сыхуейт.
Ажалым схуIуихат ди куэбжэр,
Си къэсыжыгъуэр си махуейт». 

Ар жиIэу, йофэ фадэ гуащIэм
Урыс сэлэтыр, бийм текIуар,
Нэрыгъыу, щымысхьыжу гъащIэм, 
Лъэс защIэу илъэсиплIкIэ кIуар.
ИмыщIэ зэрылIыхъужь дыдэр,
Нэпс ткIуэпсхэр тоткIуэ и къэптал.
И бгъэгум хэлъщ, пэлыду дыгъэм,
Будапешт къалэм и медаль.
И бгъэгум хэлъщ, пэлыду дыгъэм,
Будапешт къалэм и медаль.

Катюшэ

(«Катюша».
Слова Михаила Исаковского,

музыка Матвея Блантера, 1938 г.)

Къэгъэгъахэщ мыIэрыси кхъужьи,
Пшагъуэ  Iувхэр псым  къыщхьэщыхьащ.
Пщащэ закъуэ къыпхуолъагъур жыжьэу:
Ар Катюшэ бжьэпэм къытехьащ.

Къытехьащи, щIедзэ и уэрэдым,
ЩIалэ хахуэм щхьэкIэ иусам, -
Зи письмохэр хуэсакъыу ихъумэу,
Гурэ псэкIэ фIыуэ илъэгъуам.

Лъатэ, лъатэ, си уэрэдыр лъатэ,
Дыгъэ гъуэгукIэ си псэр схунэхьэс,
Ди къэрал гъунапкъэхэр здахъумэм,
ЗауэлI щIалэм мыр схулъэгъэlэс:

Къыппежьэнщ Катюшэ, къэбгъэзэжмэ,
И гурылъхэр уэ къыбжиIэжынщ.
Уи IэнатIэр быдэу пхуэгъэпэжмэ,
Псалъэ ттахэр сэ схуэгъэпэжынщ.
Уи IэнатIэр быдэу пхуэгъэпэжмэ,
Псалъэ ттахэр сэ схуэгъэпэжынщ.

Къэгъэгъахэщ мыIэрыси кхъужьи,
Пшагъуэ Iувхэр  псым  къыщхьэщыхьащ.
Хэт мо нэпкъым къыщылъагъуэр жыжьэу?
Ар Катюшэ бжьэпэм къытехьащ.
Хэт мо нэпкъым къыщылъагъуэр жыжьэу?
Ар Катюшэ бжьэпэм къытехьащ.

ЗэзыдзэкIар
ХЬЭМЫЗ  Русланщ.

Москва къалэ

Щэхуу схуэпхъумэр
Сэ си IэкIэ уэ птеслъхьэжынщ.
IэлъэщI щIыху цIыкIуу
Щэхуу схуэпхъумэр
Сэ си IэкIэ уэ птеслъхьэжынщ.

Бийм игъэсащ и
адэжь  унэр

(«Враги сожгли родную хату».
Слова Михаила Исаковского,

музыка Матвея Блантера, 1945 г.)

Бийм игъэсащ и адэжь унэр, 
Зэрыунагъуэу иукIащ.
Иджы ар дэнэ здэкIуэжынур? -
Сэлэтыр зауэм къикIыжащ.
КIуащ гъуэгущхьитIыр щызэхэкIым,
Гуауэшхуэр хыхьэпауэ игу,
Къыщигъуэтащ абы губгъуэшхуэм 
ЗэщIэкIэжауэ Iуащхьэ цIыкIу.

Щхьэщытщ щхьэгъусэм и кхъэ мащэм,
ЛIы нэпс IэщIэкIри, къежэхащ.
ЖеIэр:  «КъыщIэкI, си унэгуащэ,
Плъагъурэ, уи деж сыкъэкIуэжащ.
Къэбгъэхьэзыркъэ хьэщIэшхыныр,
Iэнэшхуэр псынщIэу къэузэд.
Ди адэ-анэм къехъуэхъуну,
КъэкIуэнкъэ нобэ хьэщIэ куэд».

Зыри сэлэтым къепсэлъэжкъым,
Кхъащхьэ удз сысым фIэкI нэгъуэщI.
Къыхощ гухэщIыр жьыбгъэ макъым,
Нэр здынэплъысыр губгъуэ нэщIщ.

IэлъэщI  щIыху  цIыкIу

(«Синий платочек».
Слова Якова Гольденберга (Галицкого),

музыка Ежи Петерсбурского, 1940 г.)

Си гум къокIыж: сыщебгъажьэм
ПлIэм дэлъ IэлъэщIыр пфIехуэхт.
Псалъэ къызэптырт 
IэлъэщI щIыху цIыкIур
Пхъумэну къэзгъэзэжыху.
Иджы, си нэху,
Ар сымылъагъуми, къэпщтэху,
Абы си гъащIэр,
Зэрыдза тIуащIэу,
КъыпкIэрипхащ сыбэуэху.

А уи пощт-щимэр къыщыкIуэм,
СигукIэ уи макъ зэхызох.
Хьэрф зэкIэлъыкIуэм
IэлъэщI щIыху цIыкIур,
ЩIыхуу хэтхауэ, къызох. 
Си пщIыхь ухэтщ, 
ЖэщкIэ солъагъу уи сурэт,
Жэщ зызыуфэм, 
Уи нитI щIыхуфэр
Нэхуу сэ си нэм къыщIэтщ.

IэлъэщI цIыкIу дапщэ фэеплъу
Зауэм щыдэкIхэм ята?
Ахэм я щIыхькIэ
Шэхэр мэлъалъэ,
Нэдгъэзэжынщ дытекIуау.
Дэ дилъ тщIэжынщ,
Ди лъапIэхэ, дынэкIуэжынщ.
IэлъэщI щIыху цIыкIуу

Мы гъэм илъэс 22-рэ мэхъури дунейм 
и щIыпIэ куэдым щагъэлъапIэ Анэ дэлъ-
хубзэм и махуэшхуэр. Къэхъугъэу 
Тхьэм къигъэщIахэм я нэхъыщхьэхэм 
халъытэ бзэр. ЩIы хъурейм лъэпкъыу 
тетым я тхыдэр, зэрахьэ хабзэхэр, ад-
рейхэм къазэрыщхьэщыкI я лъэпкъ нэ-
щэнэхэр, гупсысэкIэмрэ псэукIэмрэ 
 къозыгъащIэу щыIэр абыхэм  я анэ-
дэлъ хубзэрщ. Ар бзэ къудейкъым - ар 
лъэпкъым и гущIэм узэрынэсыфщ, и 
гупсысэхэм уазэрылъэIэсыфщ.

ЗИ АНЭДЭЛЪХУБЗЭР нэсу къэзымы-
гъэ сэ бэп лъэпкъым и къарур хуэмурэ 
щIо кIуэсыкIри, ар нэгъуэщI лъэпкъхэм 
яхошыпсыхьыж. Аращ 1999 гъэм 
 ЮНЕСКО-м анэдэлъхубзэхэр хъумэным 
хуэу нэтIа унафэ щхьэхуэ къыщIищтар.  Ар 
траухуауэ щытащ мазаем и 21-м - 1962 
гъэм и апхуэдэ махуэм зи анэдэлъхуб-       
зэр зыхъумэжыну къэува цIыху гупышхуэ 
Бангладешым щызэтраукIауэ щытащ. А 
махуэр дунейпсо тхыдэм къыхэнащ къа-
рурэ бжыгъэкIэ нэхъыбэ лъэпкъым зи 
 гуащIэр мащIэ, зи хуитыныгъэкIэ дэкъу-
за лъэпкъыр зыхидзэфынкIэ хъуну бэ-
лыхьым и щапхъэ фIыцIэу. Апхуэдэ            
а фIэ кIа къэбгъэхъу зэрымыхъунум, сыт 
хуэдэ лъэпкъри и бзэм хуэсакъын зэры-
хуейм я дамыгъэщ а махуэр.

ДЭТХЭНЭ бзэри зыхуэб-
гъадэ хъун щымыIэ 
 хъу гъуэфIыгъуэ инщ, 
 къэ хъугъэ лъапIэщ. Ар 
 щы мыIэжыным къихь гу зэ-
вэгъуэр куэдкIэ нэхъ зы хэ-
щIэ гъуэщ, псалъэм пап-
щIэ, щIыуэпсым и къэ-
кIыгъэ е псэущхьэ лъэп-
къы гъуэ  гуэр    кIуэ дыжыным 
нэхърэ. Бзэр щымыIэж- 
мэ, дунейм токIуэдыкIыж 
илъэ сищэ бжыгъэкIэ 
лъэпкъ щхьэхуэм иухуа и 
хабзэр, щэнхабзэр, езы 
лъэпкъри адрейхэм яхо-
шыпсыхьыж. Ди жагъуэ 
зэрыхъущи, нэхъ лъэп-
къыш хуэхэм я бзэм лъэпкъ 
мащIэхэм я щэнхабзэри 
анэдэлъхубзэри утыкум 
ирегъэкI. Дунейпсо цIэ-
рыIуагъ зиIэ бзэ щIэны-
гъэлI Краусс иригъэкIуэкIа 
къэхутэныгъэхэм яте-
пщIыхьмэ, Аляскэм щып-
сэу лъэпкъ 20-м я анэ-
дэлъхубзэхэм ящыщу 2 
к ъудейщ абыхэм я школ-
хэм щаджыр, Урысей 
 Федерацэм и ищхъэрэ 
щIыналъэхэм щызекIуэ 
анэдэлъхубзэ 30-м щIи-
гъум ящыщу щIэблэм 
яджыр 14-щ. США-мрэ Ка-
надэмрэ щыпсэухэм яIу-
рылъ анэдэлъхубзи 187-м 
щыщу 149-р мэкIуэдыж, 
Австрием и бзэхэм я про-
цент 90-р къэкIуэну зэ-
маным «лIэжынущ». Щы-
ты кIэ шынагъуэм итщ ди 
къэралым и бзэхэм я про-
цент 60-ри. 

Лъэпкъыбзэу щыIэхэм я 
нэхъыжьхэм хабжэми, ди 
адыгэбзэм и Iуэхуми узы-
гъэпIейтей куэд хэтщ. Абы 
и щыхьэтщ Лъэпкъ Зэ-
къуэт хэм я Зэгухьэныгъэм 
(ООН-м) бзэхэм елэжь и 
къудамэм иригъэкIуэкIа 
къэхутэныгъэхэр. Абыхэм 
къагъэлъагъуэ адыгэбзэр 
зызыужь, ефIакIуэ бзэхэм 
зэращымыщыр. Уеблэмэ, 
ар зыхэт абхъаз-адыгэ бзэ 
гупым хыхьэхэм ящыщ 
гуэрхэр Урысейм щыпсэу 
лъэпкъхэм я бзэхэм я 
Тхылъ Плъыжьым ират-
хащ. 

Апхуэдэ гузэвэгъуэ ады-
гэб зэм къылъэмыIэсын 
 папщIэ, абы хуэфэщэн 
пщIэрэ гулъытэрэ хуэт-
щIын хуейщ. Анэдэлъхуб-
зэр  кIуэ дыжыныр щхьэусы-
гъуэ куэдым къыхокI, ауэ 
псом нэхърэ нэхъыщхьэхэм 
ящыщщ ар унагъуэхэм зэ-
ры щыземыкIуэр. Адыгэ 
адэ-анэхэм ящыщ куэд я 
бынхэм анэдэлъхубзэкIэ 
епсалъэркъым, ар шко-
лым щрамыгъэджынуи  
 хущIокъу. Ди жагъуэ зэры-
хъущи, апхуэдэ щапхъэхэр 
нобэ дэнэкIи щыгъунэжщ. 
Нэхъыжьхэм адыгэбзэр 
Iумпэм ящIу зылъагъу 
щIэб лэм зэи пщIэ хуи-
щIынукъым и бзэм, ар 
анэдэлъхуу, лъэпкъым и 
щы Iэныгъэр зэлъыта Iэ-
мэп сымэу щыт пэтми. 

Дауи, бзэхэр нэхъ лъэ-
рымыхь зэрыхъум иIэщ 

ХъугъуэфIыгъуэ  нэхъыщхьэ
2000 гъэ лъандэрэ Анэдэлъхубзэм и 

 дунейпсо махуэр къэрал куэдым ща-
гъэлъапIэ, лъэпкъхэр хъума хъунымкIэ 
бзэхэм яIэ мыхьэнэшхуэм иджыри зэ 
 псори иригъэгупсысыжу, ди анэдэлъхуб-
зэр мыкIуэдыжын, абы зиужьын папщIэ, 
ди къэралымрэ дуней псомрэ щызекIуэ 
 хабзэхэр ди тегъэщIапIэу, дэтхэнэми ди 
къалэн дгъэзэщIэным дыкъыхуриджэу. 

Гъэ къэси хуэдэу, мы лъэхъэнэм ди 
 республикэм щокIуэкI Анэдэлъхубзэм и 
дунейпсо махуэм теухуа зэIущIэхэр. Псом 
хуэмыдэу лэжьыгъэфIхэр щокIуэкI к у- 
рыт школхэмрэ сабий гъэсапIэхэмрэ. 
Ахэр хуэгъэпсащ ди щIыналъэм щыпсэу 
дэтхэнэ лъэпкъми и анэдэлъхубзэм и  
 дахагъыр, къабзагъыр, абы и зэфIэкIыр 
игъэлъэгъуэным, зыIурылъ лъэпкъым 
емы лъытауэ бзэ псори мамырыгъэмрэ 
зыужьыныгъэмрэ хуэгъэлэжьэным. 

Дэри ди газетым нобэ тыдодзэ лъэпкъ 
щIэныгъэлI пажэхэм ящыща, профессор, 
филологие щIэныгъэхэм я доктор Тау 
Хьэзешэ Хьэлий и къуэм (1936 - 2020) 
анэдэлъхубзэм теухуауэ иIа тхыгъэхэм 
ящыщ зы. Абы пкърылъ гупсысэхэр 
 дапщэщи щхьэпэщ зи анэбзэр фIыуэ 
зылъагъу, абы пщIэ хуэзыщI дэтхэнэм и 
дежкIи. 

ЖЫЛАСЭ Маритэ.

Дэтхэнэми ар
зыщремыгъэгъупщэ!

 нэгъуэщI социальнэ, эко-
номикэ, политикэ щхьэу-
сыгъуэхэри, арщхьэкIэ ди 
къэралым дэ зыри зэран 
къыщытхуэхъуркъым ди 
бзэмкIэ дыпсэлъэжыну, ар 
ди унагъуэхэм щызедгъэ-
кIуэну. Къэралым, жыла-
гъуэм щекIуэкI социально-
политикэ зэхъуэкIыныгъэм 
емылъытауэ, дэтхэнэ 
 лъэп къми и къалэнщ езым 
и анэдэлъхубзэр ихъумэ-
жыну, абы зригъэужьыну, 
ар къэкIуэну щIэблэхэм я 
деж нихьэсыну. Къапщ-
тэмэ, бзэр хъумэныр къэ-
ралым иригъэкIуэкI поли-
тикэ унэтIыныгъэхэм я 
 нэхъыщхьэщ. Абы иIэ 
 мы хьэнэр пасэ дыдэу къа-
гу рыIуащ хамэ къэрал 
 зыбжанэм. Псалъэм пап-
щIэ, Франджым щолажьэ 
Франджыбзэм зегъэужьы-
нымкIэ совет, абы и па-
шэри къэралым и прези-
дентырщ. Инджылызым 
щыIэ апхуэдэ советым и 
унафэщIыр а къэралым             
и пащтыхь гуащэрщ. Ап-
хуэдэу Iуэхур щыгъэуващ 
Германиеми. Ахэр я бзэр 
хъумэным, абы зегъэу-
жьы ным щелэжьыр я щIы-
налъэхэм я закъуэкъым, 
атIэ а бзэхэр щадж адрей 
хамэ щIыпIэхэми гулъытэ 
хэха щыхуащI. Къэбгъэ-
лъагъуэмэ, Британ Со-
ветым хамэ къэрал 80-м 
щIигъум илъэс къэс егъа-
кIуэ бзэ щIэныгъэлI мини 
2,5-м щIигъу, а щIыналъэ-
хэм инджылызыбзэм 
 нэ хъри зыщегъэужьын му-
радкIэ. Гёте и цIэр зэрихьэу 
Германием щыIэ инсти-
тутым къэрал  70-м щегъэ-
лажьэ и къудамэхэу 140-м 
щIигъу. Апхуэдэу абыхэм я 
анэдэлъхубзэхэм я лъаб-
жьэхэр лъэныкъуэ псом-
кIи щIагъэбыдэ. 

Кавказ Ищхъэрэр къапщ-
тэмэ, иужьрей илъэсхэм 
абыи щокIуэкI анэдэлъхуб-
зэхэр хъумэным ехьэлIа 
Iуэхугъуэхэр: Адыгейм, 
Къэбэрдей-Балъкъэрым, 
Да гъыстаным, Осетие 
 Ищ хъэрэ - Аланием къы-
щащтащ бзэхэм ятеухуа 
къэрал хабзэхэр, програм-
мэ щхьэхуэхэр. Абыхэм 
япкъ иткIэ, лъэпкъ мащIэ-
хэм я анэдэлъхубзэхэр, 
уры сыбзэм хуэдэу, къэра-
лыбзэу къалъытэ, абыхэм-
кIэ Iуэху ирызэрахьэнуи 
 Iэмал яIэщ. «Урысей Феде-
рацэм и цIыхухэм хуиты-
ныгъэ яIэщ я анэ дэлъ-
хубзэмкIэ, апхуэдэуи, егъэ-
джэныгъэ IэнатIэм иIэ 
 Iэмалхэм елъытауэ, нэ-
гъуэщI бзэхэмкIи щIэныгъэ 
зрагъэгъуэтыну», - итщ      
УФ-м ЕгъэджэныгъэмкIэ и 
Хабзэм. Зы лъэныкъуэкIэ 
уеплъмэ, фIы дыдэщ уи 
бзэмкIэ уеджэну хуиты-
ныгъэ узэриIэр, арщхьэкIэ 
ухэдэну хабзэм Iэмал 
къыузэритыр анэдэлъхуб-
зэр хъумэным, ар лэжьэ-
ным зэран хуэхъункIэ шы-
нагъуэ щыIэщ. 

Бзэхэр республикэхэм 
щы хъумэным епха Iуэхухэр 
зи пщэрылъхэр а щIыпIэ-
хэм я правительствэхэрщ, 
арщхьэкIэ, наIуэ зэры-
хъущи, ахэр зэфIэхыныр 
гугъуущ зэрекIуэкIыр. Нэ-
хъыбэ дыдэу жылагъуэм 
къыщагъэсэбэпри Iуэхухэр 
зэрызэрахьэри урысыб-
зэрщ. Абы къыхэкIыу 
 къэ  ралыбзэу къалъытэ 
анэдэлъ хубзэхэм къалъы-
сыр етIуанэ увыпIэрщ. 

Дауи, урысыбзэр УФ-м 
щыпсэу лъэпкъхэм я анэ-
дэлъхубзэхэр, щэнхабзэр, 
щIэныгъэр хэзыгъахъуэ 
 Iэмалщ икIи ар зыкIи зэ-
ран хуэхъуркъым лъэп-
къыб зэхэм я зыужьыны-
гъэм. Уеблэмэ, иужьрей 
зэманым цIыхухэм къа-
лъыхъуэ урысыбзэм къи-
кIыу я бзэхэм къыхыхьа 
псалъэхэр я анэдэлъхуб-
зэхэмкIэ къызэраIуэтэн 
щIы кIэхэр. Мыбдежми Iуэ-
хум сакъыу бгъэдыхьэн 
 хуейщ. Псалъэр, предме-
тым и фIэщыгъэр анэ-
дэлъхубзэм кърагъэзэ-
гъэн мурадкIэ, языны-
къуэхэм ирагъэлей икIи 
бзэр зыкIи зыхуэмыны-        
къуэ псалъэхэр къагъэщI. 
Адыгэбзэм хэзэгъахэм 
икIи зэхъуэкIын хуэмейхэм 
ящыщщ, псалъэм папщIэ, 
депутат, план, автобус, шо-
фёр, завод, зачет, автор, 
концерт, очерк, турист,    
метр, орден, нэгъуэщI пса-
лъэхэри. Инджылызыб-
зэм, испаныбзэм, нэмы-
цэбзэм, франджыбзэм, 
нэгъуэщI хамэбзэхэми къа-
хэкIыурэ урысыбзэм къищ-
та псалъэ куэд иужьрей 
 зэманым ди бзэм къых-
охьэ. А щытыкIэр къэзы-
шахэм ящыщщ компью-
тер технологиехэм, Интер-
нетым зыужьыныгъэ зэ-
рагъуэтар. 

Ахэр фIы хьэмэрэ Iей 
анэдэлъхубзэхэм я деж-
кIэ? Зы лъэныкъуэкIэ, 
 ап   хуэдэ псалъэщIэхэм 
лъэпкъ цIыкIухэм я бзэхэр 
иджырей мардэхэм хуэ-
кIуэу, нэхъ Iэрыхуэ ящI. Зэ-
маным декIуу къагъэсэ-   
бэп  бзэрщ  къэкIуэнур            
зейр. НэгъуэщI лъэны-
къуэкIэ уеплъмэ, хамэ 
 пса лъэхэмкIэ анэдэлъ хуб-
зэр «зэIыха» мэхъури, абы  
и лъэпкъ нэщэнэхэм ящыщ 
куэд мэкIуэд. Абы къыхэ-
кIыу ди бзэм къы хыхьэну 
«къеIэ» дэтхэнэ  хамэ пса-
лъэми набдзэ -губ дзаплъэу 
хущытын  хуейщ, ар бзэм 
къищтэн-къимыщтэным и 
Iуэхур зезыхуэ гуп хэхаи 
лэжьэн хуейщ. 

Ди лъэпкъым бгъэдэлъ 
зыу жьыныгъэм, щIэны-
гъэм, гъэсэныгъэм, щэн-
хаб зэм  я  лъапсэ ди ады-
гэбзэр хъумэным, егъэ фIэ-
кIуэ ным, и къарумрэ зэ - 
фIэ кIымрэ  адэкIи 
хэ гъэ хъуэным адыгэу 
зызы  лъытэж дэтхэнэри 
 хущIэкъупхъэщ. ИтIанэщ 
бзэр гъащIэ кIыхь, ди 
лъэпкъри лъэщ щыхъунур.

ТАУ Хьэзешэ,
филологие щIэныгъэхэм я 

доктор, КъБКъУ-м и 
профессор.

2017 гъэ.

Бзэр  цIыхухэр зэрызэгурыIуэ Iэмал къудейкъым, 
атIэ ар зей лъэп къыр зыхъумэ Iэмэпсымэ нэ-
хъыщхьэщ. Аращ ди блэкIари ди нобэри къэ-
зыгъэлъагъуэр, ди тхы дэр, хабзэр, щэнхабзэр къэ-
кIуэну щIэблэхэм яхуэ зыхъумэри, абы сыт щыгъуи  
гулъытэ хэха хуэщIыпхъэщ.

Мазаем  и  21-р  Анэдэлъхубзэм
и  дунейпсо  махуэщ

кэм и гъунапкъэм щыIэ 

 районым хиу быдэ къуажэ 

и артист. 34. ПIащIэу, 

зыщIэ. 35. Тхыдэ щIэны-
гъэхэм я доктор, тхакIуэ 

лэхэм бжьыпэр яубыдащ. 

Зэхэзылъхьар
МЫЗ  Ахьмэдщ.

Урысей Армэмрэ Флотымрэ зыщыгугъ ныбжьыщIэхэр Утыку 
Плъыжьым итщ. Мэзкуу, 2020 гъэ, мэкъуауэгъуэм и 24

Бжэндэхъупэж - Василёк синий. Удз лIэужьыгъуэщ. Зы 
гъэкIэ е гъитIкIэ къокI. ЗанщIэу докIей, и пкъым сантиметр 
30 - 60 и лъагагъщ, цы щабэ тетщ, къудамэ къытокIэ. И 
тхьэмпэхэр бгъузэщ, сантиметри 5 - 10 я кIыхьагъщ. Къу-
дамэ щхьэкIэхэм гъэгъа къащхъуэхэр, щхьэ цIыкIуу зэхэту, 
гъэмахуэм къапедзэ. КъэкIыгъэм лъабжьэ ищIхэр ин-
къым, псыгъуэщ. Сэхураным ещхь и жылэ цIыкIухэр гъэ-
махуэкIэм, бжьыхьэм мэхъу. Бжэндэхъупэжым  ущрохьэлIэ 
губгъуэхэм, щIыжьхэм, жыг хадэхэм, куэншыб идзыпIэхэм.

Бжэнкъурэ - Головчатка гигантская. Илъэс бжыгъэкIэ 
къэкI удз лъагэщ. Къудамэ куэд къызытемыкIэ ипкъ 
кумылэншэр метр 1,5-рэ - 2-кIэ докIей. Щхьэуэ зэхэт гъэ-
гъа хужьыфэхэр мэкъуауэгъуэм - бадзэуэгъуэм къудамэ 
къэс къыпедзэ. Лъабжьэ гъум-кIыхь ещI. И тхьэмпэхэр 
инщ, лэдэх яIэщ, цы ятетщ.

Бжэнкъурэм куэду ущыхуозэ бгыщхьэхэм щыIэ, удз 
 лъагэ къыщыкI мэкъупIэхэм. Iэщым яшхыркъым, мэ къум 
и бэвагъыр егъэмащIэ. Ауэ силосу иплъхьэмэ, Iэщым 
фIыуэ яшх. Бжьэхэм фо къыхах.

Бад - Ладанник крымский. Гъурц лIэужьыгъуэщ, и 
 лъагагъыр сантиметр 40 - 60-м нос. Бадым и тхьэм-
пэхэр  хъурей-кIыхьхэщ. Гъатхэм гъэгъа пшэплъыфэхэр 
сантимет ри 2 я инагъыу къыпедзэ. Гъурцым ипкъхэр 
занщIэу докIей, лъабжьэшхуэ ещI. Нэхъыбэу къыщокI мэз 
лъапэхэм, джабэхэм, гуэрэну зэхэту ухуозэ. КъэкIыгъэр, и 
дахагъэм папщIэ, паркхэми щагъэкI.

БажэкIэ - Мышей сизый, щетинник сизый. Зы гъэкIэ 
къэкI удз лIэужьыгъуэщ. Ипкъ занщIэу дэкIейм и лъага-
гъыр сантиметр 40 - 60 мэхъу. И бзийхэр бгъузэ-кIыхьщ. 
БажэкIэм, лъэхъцым ещхьу, лъабжьэ псыгъуэ кIыхь куэд 
ещI. Пкъыхэм я щхьэкIэхэм, щхьэмыжым ещхьу зэхэт, цы 
гъуэплъыфэ зыпыт гъэгъахэр къапедзэ гъэмахуэм. Гъэма-
хуэкIэм, бжьыхьэпэм, хум ещхьу, бажэкIэ жылэхэр  мэхъу. 
Хадэхэм, хьэсэхэм, губгъуэхэм, жыг хадэхэм, зэран къа-
хьу, куэду къыщокI. Псом хуэмыдэу бажэкIэм зыще убгъу 
пщIэгъуэ зэманым удзыжьхэм зэщIащтэ нартыху, сэ хуран, 
жэгундэ хьэсэхэм. БажэкIэр Iэщым фIыуэ яшх, мэкъууи 
пыбупщI мэхъу.

БажэкIэцIынэ - Куриное просо. Зы гъэкIэ къэкI удз 
лIэужьыгъуэщ, и лъагагъыр сантиметр 60 - 100 хъууэ. И 
бзийхэр кIыхьщ, бгъузэщ. Удзым ипкъхэр занщIэу докIей, 
лъабжьэ ищIхэр псыгъуэ-кIыхьхэщ, куэдщ, лъахъцым 
ещхьщ. Гъэмахуэкум щыщIедзэри, пкъыхэм я щхьэкIэм 
гъашэ къыпедзэ. Жылэхэр гъэмахуэкIэм, бжьыхьэм 
 мэхъу, гъуабжафэщ, хум ещхьщ.

БажэкIэцIынэр щхъуантIэу щытщ, жэп къехын щIидзэху. 
Губгъуэхэм, нартыху щIагъхэм, сэхуран, кIэртIоф, жэгундэ 
хьэсэхэм, хадэхэкI щащIэхэм, жыг хадэхэм, зэран къахьу, 
куэду къыщокI. Iэщым фIы дыдэу яшх, силосу иралъхьэ. 
Адыгэхэм бажэкIэцIынэр куэд щIауэ мэкъуу паупщI.

ХЬЭКЪУН  Барэсбий.

Фэ  фыщыгъуазэ?

Уи Iэгу икIыр псапэщи, уи жып илъыр сабэщ.
ПIэхэнэу къэнам гъащIэр и мыгъуэщи, ажалым къе-

лам и щIэщыгъуэщ. 
Щхьэж ди дуней тетыкIэр гъуазэщи, цIыхум я къыт-

хущытыкIэр ди дуней тетыкIэм зэрыщыгъуазэщ.
Тхьэвыр къыщагъэтэджынум халъхьэ хабзэщ кIытэ. 

Бын гъэса къэбгъэтэджынумэ, хабзэм щIыгъу укIытэ. 
«Къэсщтэнщ» жиIэу хамэ мылъку еIэбыр мыгъуэ 

Iус хоIубэр.
ЩIыбагъкIэ убэрэ гупэкIэ убзэр зыIубыжыр и 

бзэрщ. 
Бзэр лъэпкъым и псэщ, и лъапсэщ, блэкIамрэ къэ-

кIуэнумрэ зэпызыщIэ кIапсэщ. 
Жыг мыхъунур лъабжьэншэщ, лъэпкъ мыхъунур 

хабзэншэщ.
Сомым къыскIэлъигъакIуэ бэм сыхуэгъэныкъуи, 

си жып щыныкъуэм зыкъысщIэзыгъакъуэ мащIэм 
хуэныкъуэн сумыщI. 

Дэр умыкъутауэ и кум илъыр къапщIэркъым, 
цIыхур умыгъэунэхуауэ и гум илъыр пщIэркъым. Дэ 
кунэфи цIыху гунэфи щыIэщ. 

Сом къэблэжьмэ, уи жып изщи, псапэ блэжьмэ, уи 
гур изщ. 

УатекIуэну къарукIэ псоми ухэмыт, хущIэкъу 
 акъы лIэ ухъуну пэрыт. 

ГУГЪУЭТЫЖ  Артур.

Я адэр щылIэм, и къуи-
тIым уэсят къахуищIащ:

- Фи шитIыр къызэдэв-
гъажи, зиш яужь  къи нэм 
си мылъкур ейщ, - жиIэ-
ри.

Адэр лIэри щIалъхьэ-
жащ, мылъкур зыгуэрым 
лъысын хуейтэкъэ?

Адэм и уэсятыр ягъэ-

зэщIэну я шы зырызым 
шэсри губгъуэм дэкIащ.

Зэбгъуроувэри, яшхэр 
ирагъэлъ. Дэтхэнэри 
 хуейщ и шыр иужь къи-
нэнуи, къыжьэдакъуэж.

Апхуэдэу, щхьэж и 
шыр иужь къыхуимыгъа-
нэу куэдрэ пылъа-
уэ, шыхэми тхъурым-
бэр  къай тIэтIэхыу зэхау-
кIауэ, зы шу гуэр блэкIыу 
ар илъэ гъуащ. Апхуэдэу 
щIащIымкIэ  щеуп щIым, 
Iуэхур зыIутыр къыжра-
Iащ.

- ФишхэмкIэ фызэхъуа-
жи фыкъызэдэжэ, делэ-
жьитI, - жиIэри, шур блэ-
кIащ.

КЪАРДЭНГЪУЩI
Зырамыку.

ДжэдыкIэрэ  бжьынрэ
зыдэлъ  хьэлывэ

ДжэдыкIэр ирагъэвыкI, цIыкIу-цIыкIуу яупщIатэ, хъу-
рейуэ упщIэта бжьын цIынэ, шыгъу щабэ, шыбжий сыр, 
бурш, джэдгын, шатэ халъхьэри, джэдыкIэр ямыпIытIын 
щхьэкIэ хуэсакъыурэ зэIащIэ. ИтIанэ пщагъэ зыхэлъ 
тхьэвыр пIащIэу яху, далъхьэнур тралъхьэ. Тхьэв кIа-
пэр хъурейуи, плIимэуи, мазэ ныкъуэм ещхьуи зэтеб-
гъапщIэ хъунущ. Тхъу зыщыхуа тебэм зэтегъэпщIапIэр 
къыдэгъэзеяуэ иралъхьэри, хьэзыр хъуху, дакъикъэ 18 - 
20-кIэ, хьэкулъэкIэ ягъажьэ.

Халъхьэхэр:
Тхьэвым:
Гуэдз хьэжыгъэу - грамм 500
Псыуэ - грамм 250-рэ
Пщагъэу - грамм 20
Шыгъуу - грамми 10
Хьэлывэм дэлъынур:
ДжэдыкIэу - 7
Бжьын цIынэу - грамм 200
Шатэу - грамми 100
Шыгъуу, шыбжийуэ, буршу, джэдгыну, тебэщыхуэу - 

узыхуейм хуэдиз.

Лэпс зэщIэт, мэлыл,
джэш, кIэртIоф хэлъу

Мэлылыр яупщIатэ е зэпауд г 100 - 150-рэ хъууэ, псы 
щIакIэри ятхьэщI. Лыр шыуаным иралъхьэ, псы щIыIэ 
щIакIэри, мафIэ иным тету зэ къытрагъэкъуалъэ, тхъу-
рымбэр къытрахыурэ. МафIэр цIыкIу ящIри, дакъикъэ 
20 - 25-кIэ ягъавэ, тхъурымбэр къытрахыурэ. ИтIанэ абы 
халъхьэ джэш ныкъуэвэ, шыгъу хадзэ, шыуаныщхьэр 
трапIэри, мафIэ щабэм тету дакъикъипщI-пщыкIутI хуэ-
дизкIэ ягъавэ. Абы халъхьэ щимэ цIыкIуурэ упщIэта 
кIэртIоф, шыуаныщхьэр трапIэжри, хьэзыр хъуху ягъа-
вэ. Хьэнтхъупсыр хьэзыр хъуным дакъикъитху-хы фIэкIа 
имыIэжу бжьыныху-шыгъу, шыбжий сыр халъхьэ. 
Хьэзыр хъуа хьэнтхъупсым джэдгын хаудэри, и щхьэр 
тепIауэ дакъикъи 5 - 6-кIэ щагъэт. Пщтыру фалъэ куукIэ 
Iэнэм трагъэувэ. ЩIакхъуэ, чыржын, пIастэ щIыIэ дашх.

Халъхьэхэр (зы цIыху Iыхьэ):
Мэлылу - грамми 150-рэ
Лыр зэрагъэвэну псыуэ - грамм 600
Джэшу - грамм 30
КIэртIоф укъэбзауэ - грамм 50
Бжьыныхуу - грамм 20
Шыгъуу, шыбжийуэ, джэдгыну - узыхуейм хуэдиз.

КЪУБАТИЙ  Борис.

Бэдынокъуэ щакIуэ ежьауэ, мэз 
бжэн къыпэщIэхуащ. Шабзэр зэIуи-
дзэщ, еуэри бжэныр къриудащ. «Зэ-
Iысхынщ», - жери щыбгъэдыхьэм, 
бжэныр къыщылъэтыжри мэзым 
хыхьэжащ. КIэлъыуэри къриудыжащ 
бжэныр. Щыбгъэдыхьэм, къы  щы- 
лъэтыжри щIэпхъуэжащ. Еща нэуи 
кIэлъыуащ, къриуда щхьэ кIэ, щыб-
гъэдыхьэм, бжэныр къыщы лъэ-
тыжри, мэзым хыхьэжащ.

- Мыр сыт гъэщIэгъуэн! - жиIащ 
Бэдынокъуэ. - Щэ сытехуати, щэми 
сIэщIэкIащ. ЗдэкIуэр зэзгъэщIэнщ, - 
жери мэзым хыхьэжа бжэным и ужь 
иуващ Бэдынокъуэ.

Бжэным и лъэужьыр ихуурэ, Бэды-
нокъуэ унэ ирихьэлIащ.

- Еблагъэ, Бэдынокъуэ! - жери 
унэм щIалэ къикIащ, унэм иришэри, 
Iэнэ къыхуигъэуващ, Iэнэм здыб-
гъэдэсым, бжэным и гугъу хуищIащ 
бысым щIалэм.

- Ар си бжэнщ, - къыжриIащ щIа-
лэм. - ЩакIуэ укъызэрежьар сщIэрти, 
бжэныр нэзутIыпщри укъыкIэлъыз-
гъэкIуащ. Губгъэн къысхуэпщIын-
къым, уэр фIэкIа сызыщыгугъын 
слъагъуркъым - уи хъыбар зэхэсхауэ, 
уи лIыгъэм сыщыгъуазэщ. Си Iуэху 
зытетыр мыращ. Зэшибл ды хъурти, 
щакIуэ дежьэгъащ. Къуэ кIыфI гуэр 
дыщыдыхьэм, иныжь нэ закъуэ дри-
хьэлIащ: къуэ кIуэцIым дэувауэ, 
мывэр лъапэкIэ зэредзэ, йоIэдэкъа-
уэри, уэгум ирехуэ.

ДгъэщIагъуэри, дыбгъэдыхьащ 
иныжь нэ закъуэм. «ХьэщIэ сиIи! 
- жери къытхуеплъэкIащ иныжь 
нэ за къуэр. - БгъуэнщIагъым фы-

Хэкурыс адыгэмрэ хэхэс адыгэмрэ зэпызыщIэ уна-
гъуэщIэ къэунэхуащ. Тыркум къыщыхъуа адыгэ щIалэ 
Щоджэн Нэжэтрэ Хэкум къыщалъхуа Алътуд Маринэрэ. 
Хабзэ зыщIэ, бзэр зыIурылъ, адыгэгу зиIэ цIыху гуа-
питIым гугъэ уагъэщI лъэпкъым лъэ быдэкIэ къыхэу-
вэн унагъуэ хъуну! УнагъуэщIэр Тыркум, Истамбыл що-
псэу. Хэкум щызэтеува адыгагъэмрэ хэхэс адыгэхэм 
 Хэкужьым зэгуэр здраха хабзэжьымрэ зэбгъэдэкIуа-
тэмэ, дахэ къищIыкIынущ. Тхьэм махуэ ищI!

Жэмтхьэлэ Ищхъэрэ къуажэм 
щыпсэу Гъубжокъуэ Алихъан

ТIалиб и къуэм и ныбжьыр нобэ 
илъэс бжыгъэ дахэ ирокъу

Псалъэ  пэжхэр

Псапэ блэжьмэ, уи гур изщ

Зиш  яужь
къинэм  си

мылъкур  ейщ

щIыхьи, лэгъупыIэмпIэ  зэфIэвдзэ, 
- къыджиIащ, - си мэл хъушэм 
фыхэплъи, зы гъэлъэхъу фукI, сэ си 
джэгун зэфIэкIмэ, сынэкIуэжынщ». 
БгъуэнщIагъым дыщIыхьащ зэши-
блыр, мафIэ тщIащ, лэгъупыIэмпIэ 
зэфIэддзащ, мэл хъушэм дыхыхьэри, 
зы гъэлъэхъу къэдубыдащ, дукIри 
лыр хэтлъхьауэ, иныжь нэ закъуэр 
къэсыжащ, мэл хъушэр къихужри. 
Мэл хъушэри зэшиблри бгъуэнщIа-
гъым дыщIихуэри, абрэмывэ Iуигъэ-
лъэдэжащ, лыр щывэм,  деплъу рэ 
ишхри, мафIэм  бгъэдэгъуэлъхьэжащ.

Жэщибл-махуиблкIэ жея нэужь, 
къызэщыужри бгъуэнщIагъыр къи-
Iэбэрэбыхьащ, ди шынэхъыжьыр 
къыIэрыхьэри, бгым щидзащ.

- Нартхэ си гур фхуэплъырти, фы-
къызихьэлIащ: фи лъапсэр згъэ-
гъущынщ, - жиIащ иныжь нэ за-
къуэм, бгым махуэ къэс зы щидзурэ 
си шынэхъыжьихыр IэщIэукIащ. Си 
чэзур къэсауэ, мэл хъушэр хъуакIуэ 
ихун хуей хъуати, хъушэм хэт ажэм и 
жьакIэр субыдри и ныбэгум зыщIэз-
гъэзэгъащ, бгъуэнщIагъым сыкъы-
фIыщIэкIри сыкъэкIуэжащ. Аращ 
къысщыщIар, силъ сщIэжынущи, 
гъу сэ къысхуэхъу.

- Сыпхуэхъунщ, - жиIащ Бэдыно-
къуэ. - Гъуэгум щыгъуазэ сыщI за-
къуэ. АдэкIэ зэрыхъури тлъагъунщ.

Гъусэ зэхуэхъури ежьащ. Къуэ 
кIыфIым дыхьа нэужь, Бэдынокъуэ и 
гъусэм жриIащ:

- Уэ къуэ кIуэцIым къыщыспэплъэ, 
сэ бгъуэнщIагъым сихьэнщ. 

АбыкIэ зэгурыIуэри, Бэдынокъуэ 
иныжь нэ закъуэм и бгъуэнщIагъым-

кIэ иунэтIащ. Абрэмывэр Iуигъэжа-
уэ, иныжь нэ закъуэр бгъуэнщIагъым 
къыщIэплъырти, къаплъэри Бэдыно-
къуэ къилъэгъуащ.

- Сыту фIыт укъызэрыкIуар - 
пщафIэ усхуэхъунщ, - жиIащ иныжь 
нэ закъуэм.

- Узэрыхуей сыпхуэхъунщ, - жиIащ 
Бэдынокъуэ.

- Си мэл хъушэм хыхьи, зы гъэ-
лъэхъу къыхэш, укIи схуэгъавэ.

- Хъунщ, - жери Бэдынокъуэ зы 
гъэлъэхъу иукIащ, лыр игъавэри, 
шхэуэ тIысыжащ. Иныжь нэ закъуэр 
къыщетIысылIэм, Бэдынокъуэ Iуи-
гъэкIуэтыжащ:

- ПщафIи, шхэж. Гъэлъэхъур сэ сху-
рикъун къудейщ, - жери.

Тэджри, иныжь нэ закъуэм зы мэл 
иукIащ.

Махуэ къэс мэл зырыз яшхыурэ, 
иныжь нэ закъуэм и мэл хъушэр 
 яухащ.

- Иджы сыт тщIэнур? - еупщIащ 
Бэдынокъуэ иныжь нэ закъуэм.

- ХэтIэхэсэ дыджэгунщ, - жиIащ 
иныжь нэ закъуэм. 

- Хъунщ, уэ къыщIэдзэ, - жиIащ 
Бэдынокъуэ.

Иныжь нэ закъуэм  Бэдынокъуэ 
зэщIиубыдэри, и лъэкIэным нэс 
щIым хихуащ. ЕтIуанэ Iэбэгъуэр 
Бэдынокъуэ ейти, иныжь нэ закъуэр 
иIэтри, и лъэгуажьэм нэс щIым хи-
хуащ. Зэрыубыдыжри, иныжь нэ за-
къуэр и бгым нэс хихуащ, ещанэу 
щызэрыубыдым, иныжь нэ закъуэм 
и пщэм нэсащ, Бэдынокъуэ и бгым 
фIэкIакъым.

КъеIа щхьэкIэ, иныжь нэ закъуэм 
зыкъыхухэчыжакъым. Бэдынокъуэ и 
джатэр кърихащ.

- Сыт пщIэнур? - къэпыхьащ иныжь 
нэ закъуэр.

- Уи щхьэр фIэсхынущ, - жиIащ 
Бэдынокъуэ.

- СыщыпIуплъэм укъэсщIат сызэ-
ры пIэщIэкIуэдэжынур…

Бэдынокъуэ иныжьым и щхьэр 
фIих ри, бгым щидзащ:

- НокIуэ! - жери.
Щхьэр къахьри, Бэдынокъуэрэ 

 зилъ ищIэжа щIалэмрэ къуэм къыдэ-
кIыжащ.

Жэмтхьэлэ щыпсэу 
ди лъэпкъым я нэ-
хъыжьыфI, пщIэ зы -
хуэсщI, дыщэм ефIэ-
кIыу зыхуэзгъадэ 
щымыIэ, сызэрыгу-
шхуэ, цIыхугъэрэ ады-
гагъэрэ зыхэлъ, зи нэ-
гум нурыр кърих си 
дэлъху гумащIэм сы-
нохъуэхъу уи махуэ 
 лъапIэмкIэ. 

ЦIыхум и ныбжьыр 
щыхэкIуатэм нэхъ лъа-
пIэу къилъытэ узын-
шагъэм ущымыщIэу, 
уи гур хэзыгъэщIын 
уIумыщIэу, уи гу-
къыдэжыр ину, уиIэ 
фIыгъуэр пхуэбагъуэрэ уимыIэр къохъулIэу, уи Iэнэ-
гур берычэту, уи бынхэмрэ абыхэм къатепщIыкIыжа-
хэмрэ я насыпым уи лъэр нэхъ жан ящIрэ жьыгъэр 
къыпщIэмыхьэу, уи гуащIэ мыкIуэщIу иджыри илъэс 
куэдкIэ Тхьэм укъытщхьэщигъэт!

Уи шыпхъу Розэ и унагъуэр.
Налшык къалэ.

IуэрыIуатэ

Бэдынокъуэрэ
иныжь  нэ  закъуэмрэ

Нэжэтрэ  Маринэрэ

